
Pêşgotinek 

 
 
 
 

Folklor, giyanê gel e, giyanê wî yê pîroz e, vejîneke ji 

dîroka wî re, dergehekî mezin e ji miletên din re, ku tê 

re derbasî hinavên vî miletî bibin, wî binasin, nasîneke 

xweşik û spehî ji her alî ve; hizr û boçûn, civak, abor, 

huner, çande ya bi tevayî.. ûhd. Li gel ku folklor 

giringtirîn regeze ji regezên dewlemdkirina semyanê 

çandeyî gelêrî yê jîndar re, neynikeke ji dîtina ruwê wî yê 

petî û ronîdar re. 

Kelepûr bi tevayî –û kelepûrê devikî bi taybetî- parçek 

ji vî folklorî ye, vedîtineke ji buhredariya wî re, kolaneke 

di dîroka wî ya kevn de, lêgereke li dîtina rehên wî yên 

kûr di xakê de çûyî. 

Kesê ku bi danheva vî kelepûrî rabe, roleke wî bi xwe 

jî xwe di hiştina bandore vî karî li yê dî –çi xwedevan, û 

çi guhdar- de heye, çiku danheva wî jêhatîbûneke xurt 

dixwaze.. Divê ku ew kes jê hez bike, karsaz û bikêrhatî 

be. 

Di van çîrokên kelepûrî de, min ev tişt pelandin, ez 

hest bûm ku Diya Ciwan –bi hemû şiyanên xwe, xwe 

sipartiye vê babetê, ji dil û can kar jê re dike, ev yek min 

di derbirînên wê de derdixist, dema ku çîrokek ji wan 

dixwend, û pê re ji kêfa re dikir ku bifire, weke kêfa 

zarokekî ku bi leystikeke xwe yî nû şabe. Ne tenê weha, 

lê her ku xwendina wê çîrokê dubare  jî dikir, her ew 

derbirîn li ser dêmên wê xuya dikirin. 

Hêviya min ewe ku ev çîrok hin qurçik ji dîroka me 

ronî bikin, hin ji jiyana me, dilpakiya me, û reseniya me 

berçav bike. 

 
 

Fewaz Ebdê 

Minnet 
 
 
 
 

Yek bi rêkê de çû, cilên wî pir tenik bûn, hew dî baraneke 
xurt lê kir. Di bin baranê de meşî. Ji nişka ve dît zilamek li 
mihîneke boz siwar e, bi taxim û bedl û kurk e, di ber wî ve 
çû û rawestiya. Jê pirsî: Tu diçe kûderê? Bersiv da: Ez diçim 
filanderê. Mêrkê siwar got: Ez jî diçim wî gundî. Yê siwar ji 
yê peyar re got: Ha ji te re vî kurkê min li xweke, ji bo tu şil 
nebî û ne cemidî. Mêrkê peyar sipasî jê re kir û got: Nexêr 
min navê. Hingî rû lê danî mêrik qebûl kir û kurk ji destan 
girt û li xwe kir. 

Piştî demeke nedirêj, baran sekinî. Kurkê mêrik ji xwe kir 
û di gel çend sipasiyan da xwedî. Lê xwediyê kurk, her 
kêlîkê, ji mêrik re digot: Binêre, Xwedê ez ji te re rêkirim, 
Xwedê delîlê te bû ku tu rasta min hatî, gelo ku tu rasta min 
nehata û min kurkê xwe ne daba te, wê çi bi serê te bihata!? 

Careke din mêrikê peyar sipasiya wî dikir, û digot: Belê 
raste. 

Her hinekî bi rê ve diçûn, xwediyê kurk digot: Yaho, ku ne 
bi xêra vî kurkî ba, niha av ji cilên te diherikîn, vêga halê te 



  
 

١٢ 
 

ne ti hal bû, vêga tu av û herî bû. Mêrik demekê xwe ker kir û 
hew bersiva wî da, heta giha dehma goleke avê. Li ser keviya 
golê sekinî û xwe avête nava golê. Xwe di nav de gevazt. 
Dema ji golê derket, tevde bû av û herî. Li xwediyê kurk nerî 
û got: Vêca tiştekî te bi min re ma?. 

Gundê |ûz 
 

Her kezîzerek simbêlsorek di pi\t de ye 

 
 
 

Nav û dengê gundê Şûz bi maldarî, mêrxasî û 
ciwaniya kezîzerên wî belav bûbû. Cerekê birrek diz 
gihane hev û ji hev re gotin: Werin da em herin bigrin 
ser Şûz, emê têra xwe malê dinyayê bînin, û emê her 
yek zeriyekê jî ji xwe re bînin. Werin de em xwe bidin 
hev û herin. 

Xwe didin hev û berê xwe didin gund. Bi rê ve, pêrgî 
pîrekê û neviyê wê tên. Pîrê ji wan pirsî: Hûn kî ne û bi 
kû ve diçin? Jê re gotin: Berê me li Şûz e, armanca me 
jî filan tişt e. Pîrê xwe avête tor û bextê wan û ji wan re 
got: Hûn neviyê min jî bi xwe re bibin. Belkî hûn hinek 
mal bidinê û zeriyekê jî jê re bînin. Ji ber neviyê min 
sêwiye û ez xizan im û nikarim wî bi jin bikim.  

Neviyê pîrê jî di gel xwe birin û çûn. Çûn û çûn, ta 
ku gihane bênderê gund. 

Şûzî li wan hatin hev. Beriya ku bikevin nava gund, 
kitek ji wan nehiştin, hemî kuştin. Neviyê pîrê girtin. 

Jê pirsîn: Tu kurikî biçûkî, tu ne yê van tiştayî. Tu 
hatiyî çi? 

Kurrik ji wan re got: Ewan ji pîrka min re gotin 
"Emê herin malê Şûziyan ji xwe re bînin û her yekî 
kezîzerekê ji xwe re bînin" ji bo wilo pîrka min ez jî bi 
wan re rêkirim. 

Ji kurrik re gotin: De here, em te nakujin, da tu herî 
seranserê welatê xwe belav kî û ji xelkê re bibêjî: Raste 
kezîzerên Şûziyan hene, lê her kezîzerek simbêlsorek di 
pişt wê de ye. 

Sofî 
 
 
 

Sofî xwedî riheke sipî û dirêj bû, dirêjî û fetlên wê 
dighane navtengê. Sofî pir xwe bi wê rihê paye dikir, 
nemaze di koçk û civatan de. Xelkê jî pir rêzdariya wê 
riha sipî digirtin. Sofî tim ew rih mîna semyanekî ji 
xwe re didît; her û her di civatan de bi wê dileyist, li 
dest û tiliyên xwe dipêça û dibir û tanî, hin caran şehek 
biçûk ji berîka xwe derdixist û şeh dikir, heta rojekê di 
civatekê de, keçikekê jê pirsî: Apê sofî! Tu bi xwedê kî, 
tu bi şevê dema ku tu radizê, tu riha xwe dixî bin lihêfê, 
yan li ser wê dihêlî? 

Apê sofî ji vê pirsê veciniqî. Ji keçikê re got: Xwe li 
min bigre, sibê dê bersiva te bidim. 

Sofî bi gêjo mêjo hate mala xwe. Jina wî, zarokên wî 
jê pirsîn: Çi bi te hatiye? Bersiva wan neda. Tenê got: 
Zûka ciyê min deynin da razêm. 

Sofî kete nav cihê xwe. Riha xwe xist bin lihêfê de, 
deyaxa wî nehat. Danî ser lihêfê, dîsa deyaxa wî nehat. 
Heta roj li sofî hilat, xew nekete çavê wî. Sofî her wê 
rihê dixe bin lihêfê û dideyne ser lihêfê. Hema ku 
ronahiya rojê da der, da xwe rabû, ew rih da ber meqes 
û cûzanan, ew riha sipî mîna belekê berfa çiyayê 

Herekûlê bi ser bejna Sofî de herikî û hate xwarê û li 
erdê belav bû li ber bayê ket. Dema Sofî li ber mirêkê li 
xwe nerî, nema xwe naskir, û hew karî here koçk û 
civatan de rûnê. Sofî bû pêtevzkê devê gundî û cîranan, 
bû benîşt û kete nav devê xelkê, tenê tiştê ku ji Sofî 
dihat ev bû; her ku li ber neynikê radiwesteha dikir niç 
niç û digot: Vê bêbavê çi ji min kir! 

Hevaltî 
 
 
 

Kurekî nûgihiştî birrek heval ji xwe re peyda kiribû, 
li nik bavê wî babeteke zor balkêş bû û gelek goman jî 
dikirin. Nav navna re, bavê ji wî dipirsî: Ev hevalên te 
kî ne? Çawa nin? Tu bi wan bawerî, ku ew heval in?. 
Kurik bi acizî li bavê xwe vedigerand: Belê bavo! 
Hevalên min çêtirîn heval in. 

Di ber re qerfên xwe li bavê xwe dikirin; jê re digot: 
Binêre bavo! Ez bi vî temenê kiçik, min hinde heval ji 
xwe re çêkirine, û tu xwediyê vî temenê dirêj te nikarî ji 
yek hevalî pê ve peyda bikî! 

Heta rojekê mêrik ban kurê xwe kir û got: Tê îro bi 
min re bê û mala hevalên xwe nîşan min bikî û bê ku tu 
bi axivî û bê ku pirsekê ji min bikî.  

Kurik jî got: Bila bavo! 
Mêrik rabû çewalek tijî qerpal kir, û çend kevir jî 

kirin navê de. Piştî nimêja Eşayê ji kurê xwe re got: De 
bimeşe da em herin. 

Mêrik rahişt wî çewalê qerpalan û avête ser pişta 
xwe. Kurik da kêleka bavê û meşîn. Li deriyê hevalê 
lêwik yê pêşî dan. Hevalê lêwik derî vekir. Xêrhatineke 
germ li wan da û ji wan got: Keremkin hundir. 

Lê bavê lêwik di cihê xwe de ma rawestayî û jê re 
got: Berya em derbasbin mal de, hacetek me heye.  

Jê re got: Ha apo! Bêje, xêre? 
Mêrik got: Şevê dî, diz ketin mala me, ev kurê min 

yê ku hevalê te ye, yek ji wan kuşt, û ev çewalê ku tu li 
ser pişta min dibînî, laşê wî tê de ye. Me divê îşev tu vî 
laşî li cem xwe bihewînî ta ku em sibehê rêkê jê re 
bibînin. 

Lawik kete hev, û nema zanîbû çi bêje, û got: Ji bo 
Xwedê ji min dûr bikevin. Û derî di riwê wan de girt. 

Bi vî hawî çûn mala hevalê didiwan, û yê sisiyan û 
yê çaran…hd. Hemiyan eynî bersiv dane hevalê xwe û 
bavê wî. 

Mêrik ji kurê xwe pirsî: Hevalên te xelas in? 
Lawik got: Belê babo! 
Got: De vêca were em herin mala wî hevalê minî bi 

tek û tenê. 
Çûn, gihan devê derî, destê xwe li derî dan. Hevalê 

wî derî vekir, û xwe avête dev û riwê wî, bi çend 
gotinên buha û rêzdar pêşwazî lê kir, jê re got: 
Keremke derbas be. Lê bavê kurik jê re got: Nexêr. 
Dem derengî şevê ye. Em derbas nabin, lê hewcebûnek 
me bi te heye. Xwediyê malê got: Keremke bêje. Got: 
Şevê dî diz hatin da bikevin mala me, û min yek ji wan 
kuşt. Va min laşê wî kiriye vî çewalî de, da ez îşev li ba 



  
 

١٩ 
 

te bihêlim heta sibehê rêkê jê re bibînim. 
Hema xwediyê malê, bê dudilî destê xwe avête 

çewêl û ji pişta wî anî xwar, û da pişta xwe û bire 
hundir, û bi lez li hevalê xwe vegera û jê re got: De 
derbas bin hundir, dest û riwê xwe bişon, da hûn şîvekê 
bixwin, niha tu pir westehayî, lê çewal û tiştê di çewêl 
de ne te dîtiyî û ne te kiriyî. Ew tiştê bûyî te ne dîtiyî û 
te ne bihîstiyî. Hemî dibe ayidê min û bi min ve 
girêdaye, û ez dizanim çawa û çilo bikim. 

Mêrik wê çaxê bi kelogirî li lawê xwe nerî û jê re 
got: Kurê min! te hevaltî naskir çawaye? 

Û li hevalê xwe vegera, jê re got: Ew çewalê ku te 
rahiştê û bir, ti laş tê de nînin, ew tijî qerpal û kevirin, 
tenê min xwest lawê min bizanê ka hevaltiya rast 
çawaye?.  

Lê ne bê mîkut 
 
 
 

Dema ku tehsîldar dihate gund, da ku bêşê ji 
gundiyan bistîne, gundî hemî li mala muxtêr kom 
dibûn, bêşa xwe didan, ji bilî mirovekî gundî ku xwe 
kiribû "Seyid û xwediyê keramata" pêve. Li Seyid 
dibûrîn. Bi tehsîldar dabûn fêmkirin, yê ku ta`idariyê li 
Seyid bike, wê seyid û "Ecdadê" Seyid bi wan ve bidin 
û wan bikujin. 

Bi vî hawî sal û meh derbas bûn, ew mamûr hate 
guhertin û yekî dî hate şûna wî. Gundî hemî kom bûn, 
mamûr navê wan yeko yeko xwend, navê Seyid jî 
xwend, Seyid li wê derê ne amade bû. Mêrik pirsî: 
Çima nehatiye? Jê re gotin: Seyid ji bêşê me`ifî ye. 
Mêrkê tehsîldar got: Ez vî tiştî nizanim. Divê were ew 
jî weke gundiya, bêşa xwe û kufletê xwe bide. 

Gundî neçar bûn, rêkirin pey Seyid, ew û kurê xwe 
hatin civatê. Dema doza bêşê li Seyid kirin, aqil di serê 
wî de nema. Hingî gef li Mamûr kirin: Ezê bi te ve 
bidim, wê Ciddê min bi te ve bide. Mêrik got: Ez 
zilamê dewletê me, ez va tişta nizanim. Ez îşev li gund 
im, muhlet heta sibehê bi te re ye; ku tu jî mîna van 
gundiya bêşa xwe bidî. 

Kurê Seyid dît ku wê bavê wî jî bêşê bide. Ya ji wê 
muhimtir wê bavê wî jî bibe mîna mirovekî gundî, êdî 
kes ji bavê wî natirse û hesaba nake. Kurik ma şiyar û 
pir fikirî. Got: Divê ez tiştekî bikim. Rahişte mîkutekî û 
çû kete wê gova ku mihîna tehsîldar tê de ye. Mîkutek 
li ehniya wê da. Mihînê ne da û ne stend, di cih de mir, 
û hêdîka kurik vegera malê û kete nav cê xwe, bêyî ku 
kes lê hay bibe. 

Serê sibehê, Seyid û kurê xwe jî, çûn bêşa xwe dan. 
Mêrik taştiya xwe xwar, û çûn da mihîna wî jê re bînin, 
da here ser oxira xwe. Çi bibînin, wa mihîn di govê de 
mirî ye. Gundiya hemiya jê re gotin: Ev ji ahê Seyid bû. 
Kezeb li mamûr qetiya. Rêkire pey Seyid û kurê wî. 
Perê wî lê vegerandin. Destê wî maçkir û danî ser serê 
xwe, lêbûrîn jê xwest, û got: Ya rebbî tu zarokên min 
biparêzî.  

Seyid dîsa geş bû û jê re got: Min ji te re got "Kes 
nikare bela xwe li min xê, ciddê min ji wan re qebûl 
nake". Kurê seyid hêdî hêdî bi xwe re diaxifî û digot: 
Babo wele tu rast dibêjî lê ne bê mîkut. 

Jineke Kurd 
 
 
 

Jineke Kurd bi du cana bû, di meha xwe ya dawî de, 
ku zikê wê li erçena wê diket. Hew dîtin êvarekê 
mihvanekî wan hate mal de. Piştî şîva mihvan danê bi 
qederekê, mêrik ji jina xwe re got: De here şebeşekî ji 
me re bîne da ez û mihvanê xwe bişkînin û bixwin. 

Jinik çû rahişte şebeşekî mezin, û anî li ber mêrê 
xwe û mihvan danî. Mêrik go terq terq destê xwe li 
şebeş da. Jê re got: Hirmet, bi xwedê ev şebeş kal e. Ka 
were vî bibe, yekî dî bîne. 

Jinikê hêdîka û bê deng hat rahişte wî şebeşî bir û 
yekî dî anî. 

Heft caran jinikê şebeşek dibir û yek tanî. Dawiyê de 
mêrik ji mihvanê xwe re got: Tu dizanî! Bi xwedê ji vî 
şebeşî pêve di mala me de nîne. 

Ebbas 
 
 
 

Li gundê me, kurikek hebû navê wî Ebbas bû. Ebbas 
ji biçûkahiya xwe de ne meşî û bi rêve neçû, û hem jî 
yekane bû ji dê û bavê xwe re. Lê tevî wê rewşa xwe jî, 
her sibeh bi çalepka, ji sibehê heta êvarê, ji malê 
derdiket û diçû nav  zaroka dilîst. Ew jî mîna hemî 
zarokên gund diçû, dihat, bi wan re dilîst, lê li ser 
çarpîka bi erdê ve dixuşiya. Lê carna xwe di lîstikê de 
jibîr dikir, hew didît ko tarî kete erdê, û zarok hemî 
dibezîn diçûne malên xwe. Ebbas dima di cihê xwe de 
rûniştî, heta ko dihate bîra diya wî diçû lê digeriha, 
radihiştê û ew tanî. 

Temenê Ebbas di nehsaliya xwe de bû, rojekê mîna 
hemî rojên dî, di nav zarokan de, li serê şêrhê, dilîst. 
Dem zerekroj bû. Tariyê hêdî hêdî xwe berda erdê, ji 
nişkê ve, zarokan hemiya dan ber qîra û gotin hev:  

- Bazdin, va garan ji wir ve tê, wê çêleka hêç, pêl me 
bike.. 

Ebbas hew dît ko zarok hemî ji dorê çûn, ew ma bi 
tenê. Dît ko garan jî ji wir ve tê, li dora xwe nerî, dît ko 
cîrana wa ji kaniyê tê, û berê wê li malê ye. Ebbas bang 
li wê kir: 

- Xaltîkê! Tu bi Xwedê kî, tu bilez here mala me, ji 
diya min bêje: Ebbas li serê şêrhê ye, bin xwe gemar 
kiriye, û wa garan jî ji wir ve tê, bila bê min bibe, hey 
nexwe wê çêleka hêç pêl min bikê. 

Jinikê jî lê vegerand û got:  
- Ebbas! Hey rihê xaleta xwe, hewqas zimanê te 

dirêje, de bide xwe û rabe bimeşe. Bi xwedê ez neçûm 
û min ji diya te re negot. Bila hema çêlek pêl te bikê û 
diya te ji te xilas bê. 

Jinik meşî û çû. Ebbas li hawêrdorê xwe nerî, dît 
ko li kolana jî kes nemaye. Ji alîkî dîve dît ko garan 
hêdî hêdî nêzîkî wî dibû. Ebbas mirina xwe di bin 
simên çêlekê de tanî ber çavê xwe. Bê goman Ebbas 
bi xwe jî nizanî çilo û çima da xwe û bezî, û bê 
rawestan, ta ko giha malê û xwe avête sînga diya 
xwe. 

Korê li ser riya Sêrtê 
 
 
 

Li gundên Kurdistanê, her dawiya payîzê, ji her 
malekê mirovek yan du mirov diçûne bajêr, da 
pêdiviyên xwe bênin berya ko berf bê û rê û rêbar bêne 
girtin. 

Rojekê, di dawiya werzê payîzê de, mêrik û jina 
xwe, barek mewîj li kerê xwe kirin û berê xwe dan 
bajarê Sêrtê, da ko mewîjan bidin bi caw û hinek 
pêdiviyên xwe. Piştî qederkî çûn, di nîvê rê de, rasta 
mirovekî kor hatin. Dîtin ko teqereqa çovikê wî ye, li 
kevir û kortikan dilukume. Mêrik û jina xwe ji yê kor 
pirsîn:  

- Tu diçî kûderê?  
Mêrik got: 
- Ez diçim Sêrtê.  
Wan jêre got: 
- Em jî diçin bajarê Sêrtê. De were da em te jî bi xwe 

re bighînin bajêr. 
Mêrkê kor bê dudilî bi wan re bû heval û çûn. Piştî 

demekê mêrik ji jina xwe re got: 
“Tu ji navbara kerê peyar be, emê vî ciwamêrê kor 

siwar bikin”. 

Jinik peyar bû, wê û mêrê xwe bi destê koro girtin û 
li kerê siwar kirin. Hersêka riya xwe berdewam kirin. 
Bi rê de yê kor dest bi pirsa kir:  

“Navê te çiye? Navê jina te çiye? Barê kerê te 
çiye?.” 

Mêrik jî bersiva hemî pirsên wî bi duristî da. Bi riya 
xwe de çûn ta ku gihan destpêka bajêr. Ji yê kor re 
gotin: 

- Va em gihan qonaxa xwe. De vêca peyar be, da em 
jî herin bi karê xwe ve. 

Hew dîtin ji nişkave Koro kir qîr û hewar. Xelk li 
xwe civandin. Xelkê pirsî: «We çi ji vî mirovê hafiz 
divê?!» Mêrkê kor rê neda yê dî û got:  

- Ez mirovekî hafizim, ev pîreka ha jina min e, ev jî 
kerê mine, navê jina min eve, û barê kerê min jî 
mewîje. Ev mirovê ha bi rêve rasta me hat, hevaltiya 
me kir, xuyaye ew û jina min li min bûne yek. Dixwaze 
jina min û kerê min jî ji min bistîne. 

Yanî çîrok serûbin kir û berûvajî vegerand. Çiqa 
mêrik û jina xwe bankirin û sûnd xwarin, mêrik got: 
“Ev jina min e û ev kerê min e.” Lê gotinên wî bê 
encam bûn. Xelkê hemî ji yê kor bawer kirin û ji wî û 
jina wî bawer nekirin. Xelk bi dar û kevir û xeberan bi 
mêrik ketin, digotin: “Ev feqîr kor e, tu dixwazî jin û 
kerê wî jê bistînî”. 

Di wê qelebalixê de polîs hatin. Mêrik û jina wî 
girtin û birin. Yê kor bi tenê ma. Polîsek tenê li ber wî 
hiştin bêyî ko haya wî jê hebê. Ji wî hebû ko dengê wî 
naçe kesî; di ber xwe de digot:  

“Bi xwedê heger jinik û ker gihane min, fîtlan û fît, 
heger yek ji wan bighê min ji xwe fît.” 

Di cih de ew polîsê nobedar bi qirika wî girt, û li ser 
gotinên wî bû şahid. Ji nûve jinik û kerê wî lê 
vegerandin û lêborîn jê xwestin. Lê berya mêrik bi rê 
bikeve û biçe, li yê kor vegeriya û got:  

- Ezê ji bo xwedê şîretekê li te bikim: Tu vî tiştê ku 
bi me re çêbûyî ji ti kesî re nebêje, ji ber heçî bibhîze 
hew rehmê li koran dike. Bê goman kor hemî ne mîna 
te ne. 

|orba nîskê (1) 
 
 
 

Mirovek çû mêvandariya malekê. Serê sibehê, ew û 
xwediyê malê rûniştin li ber sifrê li hêviya taştê. Piştî 
demeke ne dirêj, kebaniya malê beroşa nîskê anî, 
valakir legenekê û danî ber wan. Mêrkê mêvan yek 
nekir dido bi lez rahişte kevçikê xwe û di nîskê ve kir, 
dagirt û bi ser xwe de kir. Û pêre ziman û gewrî hemî lê 
peritîn, nema zanîbû wê çi bike. Daqurtênê bila qirik û 
hinav bişewitin, yan jî ji devê xwe vegerîne û valake 
bergeşê û xwe bihetikîne!. Hema bû xerxera wî û berê 
xwe bi jor ve kir. Şorbe di devê xwe de bir û anî. 

Xwediyê malê zanî ku çi bi serê mêvanê wî hat. Jê 
pirsî:  

- Mêvanê delal, xêre? Tu çima bi jor ve di nêrî? 
Mêvan ji neçarî şorbe daqurtand û ji xwediyê malê 

re got:  
- Ezbenî, min dixwest ez ji te bipirsim; ka te ev beşt 

û kijûlek çawa çêkirine? 
Xwediyê malê lê vegerand û got: 
- Mêvanê hêja, çêkirina wan beşt û kijûlekan pir bi 

hêsan çêbûne, tenê min ew bi hinek deyax û du pifa 
çêkirine. 

|orba nîskê (2) 
 
 
 

Rojekê mirovek û kurê xwe, çûne mêvandariya malekê. 
Xwediya malê taştiya wan şorba nîskê çêkir. Dema 
beroş ji ser tifikê danî yekser vala kir legeneke kûr de û 
danî ber wan. Kurik xwe negirt, hema destê xwe avête 
kodîn dagirt ji nîskê û bi ser xwe de kir. Ji germiya 
nîskê dev û gewrî hemî lê şewitîn. Ji ber êş û şewatê 
yekser rondik ji herdu çavê wî barîn û bi ser hinarkên 
ruwê wî de hatin xwar. Hîn bavê wî dest bi xwarinê ne 
kiriye, li kurê xwe nêrî û jê pirsî: 

«Kurê min, xêre? Tu çima digrî?» 
Kurê wî lê vegerand û got: 
«Bavo bi xwedê ew birayê min yê wê salê mirî hate 

bîra min, û kela girî li min da û ez girîm». 
Bavê kuruk jî di pey wê gotinê kevçikê xwe di bin 

şorba nîskê dakir û bi ser xwe de kir. Agir û pêt bi devê 
bavê jî ket. Hêsira bi sê rêze ji çavê bavê wî jî dan pey 
hev. Kuruk jî ji bavê xwe pirsî: 

«Bavo, tu li ser çi digrî?» 
Bav lê vegerand û got: 
«Kurê min! xwezî ez li ser te bigirîma berîya birayê 

te».  

Mirovekî gundî 
 
 
 

Beriya nimêja nîvro, zilamek çû ser kevirê nîvê hola 
gund(1) de, şipya sekinî û bang gundiyan kir: 

- Heware gundîno heware. Heware gundîno heware.  
Gundî hemî ji malên xwe derketin, hûr û gir, biçûk û 

mezin, jin û mêr, pîr û kal. Hemî li hola gund li dora 
mêrik kom bûn. Mêrik pirsî: 

- Gelo kes di mala xwe de nemaye? 
Jêre gotin: Nexêr. Hemî amade ne. 
Mêrik dest pêkir û got:  
- Vê sibehê zû ez ji xew rabûm. Min taştiya xwe 

xwar û cilê xwe li xwe kirin, min kerê xwe êm û av kir 
û aqûl lê kirin, û min berê xwe da çiyê. Li wir min darê 
xwe berhev kirin, û li kerê bar kirin, bi werîs şidand, û 
min berê xwe da malê. Bi rê de, dema ez giham newala 
Girkê zêra, kerê min şemitî “tihisî”, kete nava herî û 
çamûrê. Hêdî hêdî di nav de çû xwar, min barê êzinga ji 
ser pişta wî avêt. Min carna guhê wî dikşand û carna 
dûvê wî. Lê feyde nekir. Berf heleha bû û çamûrê zora 
min û kerê reben herdûka bir. Kerê min di nav de noq 

                                                      
(1)  Tehteke (lat)  mezin di nîvê hola gund de ye. Ew lat cihê 

komkirina gundiya ye di çêbûna bûyerek giring de. 

bû û mir. Min bi dilekî kul û dehê bi kovan dev jê berda 
û berê xwe da malê, û ez hatim.  

Bi vê gotina dawî re rawesta û bêdeng ma. Hîn xelkê 
gund li hêviyê ne ka wê çi bêje. Bi hev re bang kirnê:  

- Ê.. ê.. ê.. ê.. Çi çêbû? Dê tê çi bibêjî? 
Mêrik li wan vegerand û got: 
- Hew, ev bû ya min ji we re gotî. 
Xelkê kirin niç niç, destên xwe li hev dan û serê xwe 

hejandin. Gotin: 
- Hema ev bû? Te em hemî ji bo vê yekê li vêderê 

kom kirin? Ma hêjabû em hemî dev ji kar û malên xwe 
berdin û werin? 

Mêrik li wan vegerand û got: 
- Belê hêjabû. Ma ez valame ji niha û çar salên dî, çi 

yekî gundî bighê min û ji min bipirse: Ka kerê te çawa 
mir?  

|ivan 
 
 
 

Şivanekî kara xwe kir da biçe Hecê. Beriya bi rê 
bikeve, pezê xwe hemî kom kir û ji wan re got: 

- Baş li min guhdar bikin, va berê min ketiye Mala 
xwedê, eve çendik û çend sal ku ez û hûn bi hevre ne, 
ez dizanim ku min gelek te’darî li we kiriye, min gelek 
li hewe daye, min gelek cara simik û sitirhê hewe jî 
şikandine, û min zarokên hewe jî gurandine, lê bê 
goman ez jî bi were westehame û ji bo hewe şiyar 
mame, vêca heger ku hûn li min nebûrin, Hec a min 
qebûl nabe.  

Bi vê gotinê re şivan rawesteha, pezê wî hemiya li 
hev nerîn û berê xwe danê û bi yek dengî jêre gotin: 

- Belê ev tiştên ku te gotin hemî jî rastin, û em ji bo 
van hemiyan jî li te dibûrin, lê yek tişt bi tenê heye ku 
em li te nabûrin. 

Şivan di cihê xwe de cefilî û kete hev, pirsî: Gelo ew 
çiye?!  

Pezê wî lê vegerandin û gotin:  
- Te ev kerê ha, zengil dikir û sibeh û êvara dida 

pêşye me, û me jî ji neçarî situwê xwe xwar dikir û dida 
pey wî, te dizanî jî ku em hemî ji wî zanetir bûn. 

Text têra me herçara nake 
 
 
 

Zilamekî bî bi jineke bî re şû kir. Ji hev re gotin: 
Halê me herdûka mîna heve, emê herdû jî bi hevdû 
bisitirin. Piştî demeke ne dirêj, her ku mêrik ji derî ve 
bihata, û tiştin pê re bana, jinikê qîma xwe pê netanî. 
Heger mêrik kîlok goşt banya, jinkê digot: Hooo, mala 
minê! Rehmetî şeqa pezekî tanî.  

Heger kîlok mast banya, wê bigota: Hooo, mala 
minê! Rehmetî bi sîtila tanî. 

Heger kîlok dims banya, wê bigota: Hooo, mala 
minê! Rehmetî bi dena tanî. 

Mêrik jî ji aliyê xwe ve texsîr nedikir. Jinkê çi bikira 
û çi çêkira ewî jî qelf û rexne lê dikir. Dema ku 
xwarinek didanî ber, digot: Hooo, ka xwarna 
rehmetiyê! 

Dema ku mal paqij dikir, digot: Hooo, ka paqijya 
rehmetiyê! 

Dema ku cil dişûştin, digot: Hooo, ka şiştina 
rehmetiyê! 

Her wê digot "rehmetî", û her wî digot "rehmetiyê". 
Heta rojekê mêrik bankire jinikê got: Hermet ka were 
rûne û li mi guhdarî bike.  

Jinik hat rûnişt û got: Belê bêje ez guhdar im. 
Mêrik jê re got: Were emê hevûdû berdin. 
Jinkê xwe hilanî û li erdê da, got: Wa pepûkê! Wa 

kezîkurê! Qey çi bûye? Çi qewimiye? Çilo emê hevûdû 
berdin? Ser çi? Ji ber çi? Hîna ne bûye çar mehê me! 
Vê gohtinê ji serê xwe bavêje. 

Lê mêrik ji ya xwe nehate xwarê, got: Hermet, divê 
em hevdû berdin, ji ber ku riya me her çara li ser 
textekî nîne. 

Quling û Rovî 
 
 
 

Rojekê rovî û quling rasta hev hatin. Rovî ji quling 
re got: «De were ezbenî, ez û tu destê hevaltiyê bidin 
hev. Emê dawiyê li dijminatiya di navbera bav û kalên 
xwe de bînin». Quling got: «Bi Xwedê tu rast dibêjî. Ez 
bi xwe ji bo peymana aşîtiyê di navbera min û te de 
amade me». Rovî got: «De were di destpêkê de hevdû 
biezimînin ser firavînê, da ku nan û xwê di navbera me 
de çêbibe, û dilê me li hevdû vebe». Rovî pêde çû got: 
«Bila cara pêşiyê dora min be». Quling got: «Belê, 
weke tu zanî». Roviyê gewr, dem û cih destnîşan kir. 
Quling çû ser firavînê. Dît ku rovî pelûleke ruhn 
çêkiriye, û li ser tehtê belav kiriye. Qulingê reben çendî 
nikilê xwe lêda, lêda, lê tiştek nekete nav nikilê wî. 
Quling serê xwe hejand, çîrok naskir û birçî vegereha 
malê. Tevî wê jî sipasiya rovî kir, û jê re got: «Sibehê 
tu li ba minî». Pelûla rovî hemî jê re ma. Bi keyf hemû 
alîst û simbêlên xwe jî talîst û paqij dikir. Serê xwe jî 
pê re dihejand û digot: "Da tu bizanî kes bi min 
nikare!". 

Roja dî nîro, rovî çû ser ezîma quling. Dît ku quling 
hinek nok û garis kelandine, ew li nav qelşên teht û 

latan belav kirine. Ji rovî re got: «Keremke ser 
firavînê». Rovî çendî hewl da, lê nikarîbû libekê tenê jî 
bixwe. Quling jî li ber çavê rovî bi wî nikilê xwe yê 
dirêj nok û garisê xwe libo libo deranî û xwar. Careke 
dî her yekî pişta xwe da yê dî û her yek bi alîkî de çû. Ji 
lewra her ku dido bi hev re ne rast bin, dibêjin hevaltiya 
quling û roviye! 

Jintî 
 
 
 

Dû bira hebûn. Herdûka bi hev re jin anîn. Jinên wan 
jî bi hev re bi dû canan bûn. Herdû bira soz dane hev û 
gotin: «Heger zarokên me, yek keç be û yek kur be, 
emê wan bidin hev, angu; li hev mehr kin». Xwedê 
weha çêkir ku herdû bira di bûyerekê de mirin, berya 
ku zarokên xwe bibînin. Piştî wan herdû jintiyan jî 
peyman dane hev ku li ser soza mêrê xwe bimînin. Piştî 
çend meha, herdûka barê xwe danîn. Yek kur bû û yek 
keç bû. Herdû jintiya jî bi kul, bi xem, û bi keser 
zarokên xwe xwedî kirin. Her çendekî soza rehmetiyan 
nuh dikirin, heta emrê zarokan bû çarde sal. Keçik pir 
xweşik û girs xuya dikir. Kurik hîn kiçik xuya dikir. 
Weke ku dibêjin: «Keçik zû mezin dibin, û kurik hêdî 
hêdî mezin dibin». Xwazgîniyên keçikê diçûn û dihatin. 
Heroj piyanek şorav dikete dilê diya kurik. Ji diya 
keçkê re digot: «Çawa tu dihêlî xwazgîniyê keça te 
bên? Qey te peymana di navbera bavên zarokan de jibîr 
kiriye?». Heta carekê xwazgîniyekî maldar aqilê diya 
keçê ji rê bir û jinikê keça xwe dayê. Diya kurik girî, 
kenî.. fêde nekir. Herdû jintî bûne dijminên hev. Diya 
keçikê –li ber çavê diya kurik- da, bi şîranî, xelat û 

rehel. Piştî demeke kurt, bi lez û bez daweta wê çêkir. 
Zêr û zîv bi keçê û diya wê de dibarîn. Diya keçikê 
dixwest diya kurik biqeherîne, derdiket devê derî, bi 
dengê bilind distira û digot, deng dibir diya kurik: 

Havîne next vebire 
Mecîdiya gire gire 
Xwelî li serê dê û kur e. 

 
Diya kurik hêsirên xwe dibarandin û bê deng kurê 

xwe xwedî dikir. Sal çûn, sal hatin. Kurik mezin bû. 
Rih û simbêlan riwê wî tijî kir. Dem payîz bû. Zêr û 
mecîdiyên diya keçê jî neman. Diya kurik cuhtek ga ji 
kurê xwe re kirî. Nîr û haletê bavê wî jî derxist. Kurik 
nîr û halet danî ser milê xwe, û cotê ga jî dane pêşiya 
xwe. Berê xwe da erdê bavê xwe, da ku bajonê. Vê carê 
dayika kurik çû devê derî û bi dengê bilind, da ku 
dengê wê here diya keçê, bi stiran weha got: 

Pahîze çaxê cot e 
Nîrê lawkê min ji kevot e  
Xwelî li serê dê û dot e. 

Her ti\tê dizê, dimre jî 
 
 
 

Mirovek çû mala cîranê xwe, beroşa wî jê xwest. Jê 
re got: Cîran! Bi xêra xwe beroşa xwe bide min, da ku 
ez xwarinê tê de çêkim, ji ber ku mêvanên min hatine û 
beroşa min kiçike têra wan nake. 

Cîranê wî jî nemerdî nekir. Yekser bezî çû beroş anî 
û da cîranê xwe, di gel çend gotinên xweş. 

Mêrik rahişte beroşê bir û çû. Lê demek dirêj pêve 
çû û mêrik beroş venegerand. Xwediyê beroşê çû devê 
deriyê cîranê xwe û jê re got: Cîran ka bi xêra xwe 
beroşa min bide min! 

Cîranê wî jê re got: Cîran! Ez li bextê te û Xwedê 
me tu bihna xwe li min fereh bikî. Bi Xwedê beroşa te 
zaye û beroşeke biçûk aniye. Hema çend rojan xwe li 
min bigre, ezê beroşê bi çêlîka wê ve ji te re bînim. 

Xwediyê beroşê kêf kir û got: De bila cîran!  
Berê xwe da malê û çû. Di dilê xwe de digot: Bi 

Xwedê evê bê hiş wê dû beroşan bide min. 
Piştî demek kete wê navê, mêrik dîsa çû û got: 

Cîran, ji kerema xwe re, ka herdû beroşên min bide 
min. 

Mêrik lê vegerand: Bi Xwedê divê dîsa tu bihna xwe 

li min fereh bikî, ji ber ku beroşa te dîsa welidiye û 
beroşeke kiçik aniye. Hema piştî demeke ne dirêj were 
hersê beroşên xwe bibe û mala te ava. 

Dîsa xwediyê beroşê bi kêf vegeriya mala xwe. 
Weha çiqa çû dixwest, jê re digot: Beroşê zaye. Heta 

bûne deh beroş. 
Rojekê xwediyê beroşê jêre got: Cîran ka her deh 

beroşên min bide min. 
Cîranê wî lê vegerand û got: Erê bi Xwedê, deh 

beroşên te li ba min bûn, lê mixabin û sed mixabin, ez 
vê sibehê ji xew rabûm min dî ku her deh beroş bi hev 
re mirine. 

Xwediyê beroşê xwe hilanî û li erdê da: Ev tu çi 
dibêjî? Tu dixwazî her deh beroşên min bidî mandelê. 
Zû her deh beroşên min bîne. Hey naxwe ez zanim ez çi 
ji te bikim. 

Dîsa mêrik lê vegerand: Ez ji te re dibêjim beroş 
hemû mirin û vê sibê min bi destê xwe ew hemû 
veşartin. 

Xwediyê beroşê jê re got: Zû bîne ma tê henekê xwe 
li kê bikî? Kê dîtiye ku beroş bimrin?! 

Cîranê wî lê vegerand û got: Belê ezbenî, xebera te 
ye, lê tu nizanî her tişta ku dizê dimre jî. 

Hisreta kaniya belek 
 
 
 

Dibêjin mirovek çû Oropa. Hîn xortekî biçûk bû. Li 
wir xwend û şuxulî û mezin bû. Hingî xortekî taze bû, 
mirovekî maldar ew himbêz kir û keça xwe dayê. Ew 
kire qesrekê û hingî divê pere danê. Jina wî jî pir jê hiz 
dikir. Sal û dem pê ve çûn, zarokên wî çêbûn. Yê ku lê 
bineriya wê bigota ev melikê zemanê xwe ye, lê 
seranserê jiyana wî, xemgîniyê di reng û ruwê wî re 
xuya dikir. Jina wî pêdizanî ku derdekî wî heye. Rojekê 
jinik pê re rûnişt û jê pirsî: Ez dizanim derdekî te heye, 
ka ji min re bêje derdê te çiye? Mêrik çiqa xwe virde 
wired da, lê jinê jê ne qeriya. Heta mêrik jê re got: Bi 
Xwedê raste, derdekî min heye. Ez ditirsim, ez bi wî 
derdî bimrim û ew hisret bi min re here gorê. Jinikê jê 
re got: Ez di bextê te de me tu ji min re bêjî, belkî ez 
çarekê ji derdê te re bibînim. Mêrik jê re got: Ez bi 
hesreta dîtina kaniya belek im. Kaniya belek, ew kaniya 
gundê me bû. Çiqa tê bîra min, ez ji derdê dîtina wê 
dihelim. Her ez mezin dibim, zehftir meyla wê li min 
dide. 

Roj bi rojê, seheta mêrik bi şûnde vegeriya. Heta 
jinik tirsiya ku mêrê wê ji qehra bimre. Ji mêrik re got: 

Xwe hazirke, emê herin welatê te, ji bo ku tu dîsa 
kaniya belek bibînî. 

Mêrik bi vê gotinê re şa bû û beşişî. Ruh pê ve hat û 
jê re got: Kengî? 

Jinikê jê re got: Ez hemi tiştên lazim amade dikim. 
Hew dî rojekê jina wî jê re got: Emê îro bi rê Kevin, 
herin welatê te. Ezê jî bi te re bêm ez jî dixwazim 
kaniya belek bibînim. Jinikê tiştên lazim, ji mal, ji cil û 
xwarinê tirimbêla xwe dagirt û mêrê xwe li tenişta xwe 
siwar kir û berê xwe dan welatê mêrik. 

Sê rojan bi rê ve man. Her ku nêzîkî cê xwe dibûn 
rengê mêrik geştir dibû. Bi çi hawî, di nava çirav û toz 
û heriyê ve gihane gundê wî. Berê xwe dan mala ehlê 
xort. Jinik çi bibîne, dît ku pîreke diya wî xizan, 
porsipî, jihevketî, ku êm dide mirîşkên xwe. Pîrê çû 
xwe avête kurê xwe. Hevdû maç kirin û hembêz kirin. 
Jina mêrik ma şipya. Cihek paqij nedît ku li ser rûne, lê 
ne xema wê bû. Ew li hêviya dîtina Kaniya belek bû, 
ew kaniya ku huqa salan mêrê wê li ser digrî. 

Piştî ku wî û diya xwe baş kêfxweşî li hevdû dan. 
Jinikê jê re got: De were bikeve tirimbêlê da em herin 
ser Kaniya belek. 

Bi eşqek nayê gotin, mêrik berê xwe da Kaniya 
belek. 

Dema gihan ser kaniyê, jinikê dît ku kaniyek bi qasî 

tifikikê ye, golikek biçûke, avek hindik jê dizê, li binê 
dareke yekane ye, çend kevir li dora wê ne, mêş û 
kelmêş tên jê vedixwin. Mêrik destê xwe kir nav wê 
ava şêlo de, jê vexwar, dest û riwê xwe pê şûşt, berê 
xwe bi asîman ve kir û sipasiya Xwedê kir, ku careke dî 
Kaniya belek dît, û ji keyfa sere xwe danî ser kevirekî ji 
yê Kaniya belek û di xew ve çû. Dema baş xew lê giran 
bû. Jinikê ew hişte ser Kaniya belek û kete tirimbêla 
xwe û berê xwe da welatê xwe. Namek jê re nivîsî, tê 
de danî:  

Li pey min newe. Tu tenê ji Kaniya belek re başî. 

Behra min  jî ji Elo re 
 
 
 

Dibêjin zilamek hebû bi jina xwe nerazî bû, her û her 
gazin jê dikirin, digot: Jinên dinyayê hemî ji te zanatir 
in. Ez mirovekî bê şens im. Divê ez careke dî şensê 
xwe biceribînim, ango jineke dî ji xwe re bînim. 

Heta giha radeyekê hew karîbû li jina xwe binere. 
Hema da xwe rabû û ji malê derket. Berê xwe da çol û 
beyaran. Gundê pêşî hate rasta wî, go bi Xwedê ezê li 
vî gundî bibim mêvan, belkî ez jinekê ji xwe re li vir 
bibînim. Dema kete nava gund, deriyê pêşî hate rasta 
wî lê da. Xwediyê malê derî jê re vekir û gelekî qedrê 
wî girt, ew danîn serê malê, û malî hemî li dorê civiyan. 
Mêrik ji wan re got: Navê min Elo ye û ez li jinekê 
digerim. 

Dît ku keçeke wê malê pir xweşik heye. Elo çavê 
xwe berda keçê. Hema yekser ji bavê wê xwest. Bavê 
wê jî –bê dudilî- got: Min keça xwe da te. 

Bû çaxê firavînê. Firavîn danîne erdê. Kuflet hemî 
hatin li dora firavînê rûniştin. Keçka hatiye xwestin 
xwe da alîkî, got: Behra min ji Elo re. Dê jî xwe da 
alîkî, got: Behra min ji Elo re. Bavê jî xwe da alîkî, got: 
Behra min ji Elo re. Xuh û bira jî xwe dan alîkî, gotin: 

Behra me ji Elo re. 
Piştî ku Elo têr xwar û xwe da alîkî, dergistiya Elo 

rahişte cerê xwe û çû ser bîrê, da ava cemidî ji 
dergistiyê xwe re bîne, lê keçik pir domkir û 
venegeriya. Dayika wê li pey çû da binere ka çi bûye? 
Dît ku keça wê li ser keviya bîrê rûniştiye û digrî. Jê 
pirsî: Keça min xêre? Çi heye? Got: Yadê, ez hatim da 
ez avê ji bîrê bikşînim, min dît ku kulîlkek di keviya 
bîrê de şînhatiye, ji aliyê hundir ve. Bi Xwedê ez pir 
tirsiha me, dema ez şû bikim, wê kurek ji min re çêbibê, 
û ezê bême malbava, wê kurê min bi min re bê ser bîrê, 
û vê kulîlkê bibîne, xwe bitewîne û destê xwe bavêje vê 
kulîlkê û di bîrê werbe. Dê jê re got: Bi Xwedê keça 
min, heqê te heye. Dê jî li tiniştê rûnişt û girya. 

Dema ku dê û keç venegeryan, bav jî bi dû wan de 
çû. Dema ku çîrok ji bavê re gotin, got: Bi Xwedê heqê 
we heye. û ew jî li tinişt wan rûnişt û girî. 

Dema ew nehatin, xuh û bira jî tev bi dû wan de çûn. 
Dema çîrok bihîstin, ew jî li kêlek wan rûniştin û girîn. 

Elo bi tek û tenê li malê ma. Gelekî çavê wî li rê ma, 
heçî çû venegera. Ji xwe re got: Bi Xwedê tiştekî gelekî 
mezin bûye. Da xwe rabû, berê xwe da bîrê. Çû, çi 
bibîne!! Ku wan xwediyên malê hemî bi rêz li dora 
devê bîrê rûniştîne, bi hev re û bi dengê bilind digrîn. 
Dema ji wan pirsî: Ka hûn çima digrîn. Jê re gotin: Hal 

û qiset eve. 
 Pora serê Elo ji ecêba şipiya sekinî. Hema hêdîka û 

bê ku yek gotinê bêje, bi şûn xwe de vegeriya. Berê 
xwe da mala xwe, û jin û zarokên xwe. Ji xwe re digot: 
Hey gidî, ev tiştên wilo jî li dinyayê hene! Ev gundê 
pêşî bû ku min ev ecêb lê dît, gelo ez wirdetir biçûma 
minê çi bidîta!? 

Mirov li çi bigere dê wî bibîne 
 
 
 

Dibêjin mirovek gundî çû Bexdayê. Dema vegeriya, 
gundî hemî çûn serdana wî. Jê pirsîn: Ka te çi li 
Bexdayê dît? Mêrik dest pê kir û got: Xwedê Bexdayê 
xira bike. Hemî bûye cihê fisq û fesadê. Tu çawa 
dilebitî tu rastî xirabiyê tê. Hema tiştê min dît Xwedê 
neke hûn bibînin. 

Piştî çend rojan, mirovekî dî çû Bexdayê. Dîsa gundî 
hemî çûn civata wî, da ku ji wan re behsa Bexdayê 
bike. 

Mêrik destpêkir û got: Xweda tu Bexda ava bikî û 
ava bihêlî! Ku mirov pêl axa Bexdayê dike, mirov diçe 
dinyake dî. Hemî xêr û berekete. Cihê nimêj û îbadetê 
ye. Her enîşkekê mizgeftek lê ye. Tu xizan û maldaran 
ji hev nas nakî. Xwedê dîtina Bexdayê bike behra we 
hemiyan, weke ku min dîtî. 

Mirovek di civata yekê û di ya dudiwa de jî rûniştî 
bû û her guhdarî dikir. Hema ji nişka ve da xwe rabû 
şipya û got: Yabo Bexda her ew Bexda ye, lê bi Xwedê 
xuyaye ku mirov li çi bigere dê wî bibîne. 

Heyva me 
 
 
 

Carekê jinek çû ser bîrê da avê bîne. Serê xwe daqûl 
kir û dewla xwe berda bîrê, berî dewla wê bighê binê 
bîrê, li ava bîrê nerî dît ku heyv di bîrê de xuyaye. Jinik 
pir li ber xwe ket çawa heyva me ketiye bîrê. Divê ez 
wê ji bîrê derxim. Bihtirî bîst caran dewla xwe 
dadiheland bîrê û dikişand, ava wê dirijand. Lê dîsa 
dema li binê bîrê dinerî didît ku heyv hîn têdeye. 

Piştî vê yekê, dîsa dewla xwe dadheland binê bîrê, û 
kişand, lê hilnekişiya; xuyaye li kelemekê alihabû. 
Jinikê bi hemî hêza xwe werîs dikişand û dikişand heta 
ku dewl bi lez bi destê wê ve hat û hilkişiya. Jinik bi 
piştê ve ket û gurmînî jê hat. Li ser piştê, çavê wê li 
asîman li heyvê ket, dît ku wa li jore. Jinik –tevlî 
rehtiya xwe- pir şabû, û sipasiya Xwedê kir û got: Min 
heyva xwe ji binê bîrê derxist, û wa çû cihê xwe. 

Golik 
 
 
 

Mirovek bi rêwingî çû gundekî, li malekê bû mêvan. 
Wê şevê li wir ma, serê sibehê, berya ku xatir ji 
xwediyê malê bixwaze, keça xwediyê malê kete hundir 
û ji bavê xwe re got: Çêleka me ketiye ber zanê. 

Xwediyê malê li keçikê vegerand: Bila babo! Û got: 
Soz be, heger ku golka çêleka me mê be, dê wê bikim 
diyariya mêvanê xwe yê ezîz. 

Mêvan beşişî û ev gotin nekir tiştek. Xatir ji xwediyê 
malê xwest û çû ser oxra xwe. 

Piştî demeke dirêj, hew dît ku carekê li deriyê wî 
ket. Çû derî veke, çi bibîne!! Dît ku garanek dewar li 
pişt deriyê wî ye. Ji gavan pirsî: Ev çiye? 

Gavan jê re got: Ma tu ne filankesî? Got: Belê. 
- Tu filan salê, li filan gundî, li filan malê nebûyî 

mêvan? 
- Belê.  
- Dema çêleka wî kete ber zanê, xwediyê çêlekê 

negot: "Heger golika wê mê be, ewê diyariya 
tebî?". Ew golik mê bû, û ev garan hemî ji wê 
golikê zêde bûye. Ango ev garan hemî ya te ye. 

|ah 
 
 

Belê, carekê mirovekî gundî çû bajêr, da ku 
kelûmelan ji xwe re bîne. Dît ku xelkên wî bajarî, bi 
hûr û gira ve, hemî li meydanekê li hev civiyane. Ew jî 
çû xwe da pişt wan û sekinî. Hew dît ku teyrekî sipî 
hat.. hat, li ser serê wî danî. Mêrik hew dît polîs 
hawîrdorê wî girtin. Milet hemî bi hev re êrîşî wî kir. 

Mêrikê pepûk matmayî ma û bi sûnda ket, got: Min 
tiştek nekiriye!  

Jê re gotin: Em dizanin te tiştek nekiriye. Adeta 
welatê me eve, her sê salan em vî teyrî hiltavêjin, ku 
here li ser serê kê deyne, em wî ji xwe re dikin Şah. 

Mêrik got: Dêmek, niha ez Şahê we me? 
Hemiyan bi hevre gotin: Belê, belê. Tu Şahê me yî. 
Mêrik dev xwe lil kirin û ew birin hemamê, serê wî 

şûştin, riha wî kurt kirin, destek cilê qiraliyê lê kirin û 
berê wî dan qesrê, da ku wî deynin ser textê 
şahinşahiyê.  

Mêrik bi rê de dît ku zilamek pêşopaş li kerekê siwar 
kirine û di nava kolanan re dibin û tînin. Heçî tê rasta 
wî, hinek av û xwelî lê direşîne. Mêrik matmayî ma. 
Got: Xwedêkî, pirs bê eyb in, evî mirovî çi kiriye, ku 
milet weha lê dike? 

Jê re gotin: Ev qiralê me yê berya te bû. Îro jî ji 
qiralî ketiye. Divê heçî mirovê ku neheqî lê hatibe, bi vî 
rengî tola xwe jê hilîne. 

Mêrikê reben ji xwe re baş ponijî. Ji yên derdora 
xwe re got: Ez hêvî û sed hêvî ji we dikim, hûn sê rojan 
destûra min bidin, da ku ez herim gund da ku ji jin û 
zarokên xwe re bêjim çi bi min re çêbûye. 

Jê re gotin: De here, sê roj muhlet bi te re. 
Mêrik got: Lingno min hilênin! 
Mêrik çû û çû û çû.. çûneke bê veger. Ji xwe re got: 

Bi Xwedê, min ew şahinşahî navê ku dawiya wê av û 
herî be. 

Xiyarê tehl 
 
 
 

Dibêjin, hebû xortek ji keçekê hezkir, ew xwest û ji 
xwe re anî. Çiqa êvar, wî hezkirina xwe ji jina xwe re 
dida xuyanî, û çiqa êvar dema ji karê xwe dihat, renge 
rengên êmîşan ji wê re tanîn, nemaze xiyar; xiyarên ku 
ji jina xwe re tanîn pir nazik bûn, hê kulîlkên wan bi 
wan ve bûn. Diya wî jî bi wan re dijî. 

Her ku mêrik xiyar tanîn malê, jina wî radihişt çend 
lib xiyar da bibe ji xeswa xwe re, mêrik digot: Na, na.. 
nebe. Min behra wê birye oda wê. 

Çend meh di ser zewaca wan ket. Rojekê xeswa wê 
nexweş ket, bûk çû oda wê pîrê da dora wê bide hev. 
Dît ku di kulekekê de komek xiyarên xerabe hene, û 
bêhn bi wan ketiye. Ji xeswa xwe pirsî: Ev çi xiyarên 
xerabene? Xeswa wê jê re got: Keça min, hema dev jê 
berde. 

Kir û nekir bûkê bela xwe venekir, û got: divê tu 
çîroka van xiyaran ji min re bêjî. Xesû neçar bû û ji 
bûkê re got: Ev xiyarên han, ewên ku her şev kurê min 
ji min re tîne û datîne ber serê min, lê mixabin dema ez 
dixim devê xwe ez dibînim ku tehlin, wek zirav, ez 
nikarim bixwim, û wan tavêjim wê kulekê. 

Bûka jinkê, dema ev tişt bihîst, di cihê xwe de sar bû 
û matmayî ma. Bi hezarên hezaran raman di nava 
mejiyê wê de çûn û hatin. Û di wî kêlîkê de biryar di 
navbera xwe û derûnê xwe de stand, got: Divê zû ne 
dereng ez ji vî kesê han xelas bim. 

Êvarî, weku her şev, mêrê wê ji karê xwe vegeriya, 
şîva xwe xwar û rûnişt. Jinik li hemberî wî rûnişt, bê 
şer û qirên, jê re got: Filankes, ez ji te hêvî dikim ku tu 
min berdî. 

Mêrik ji ber vê gotina wê weke dîna lê hat, ji jina 
xwe re got: Çima? Qey min çi kiriye, min çi guneh 
kiriye? Ez pir ji te hez dikim. Ez te bi dinyayê hemî 
nadim. 

Lê, jinik ji doza xwe venegeriya û got: Bivê nevê tê 
min berdî. Baş bû ku min îro te eşkere kir ne sibe. 
Çawa tu xiyarê tehl ji pîra diya xwe re dibî û tu yê 
nazik didî min. heger sibe zarokên min ji te çêbibûna.. 
tu îro çi bi diya xwe dikî, wê sibe zarokên te jî wilo li 
min bikin. Çiqasî mêrik xwe avête dest û lingê wê û jê 
re got: Li min bibûre, ez careke din nema weha dikim. 

Lê lavlavên mêrik cihê xwe di dilê jinikê de nedî. 
Jinikê bi vîneke xurt xwe jê berda û çû mala bavê xwe. 

Piştî sal û demên dirêj derbasbûn, jinik li mihînekê 
siwar bû. Kurekî wê bi serê hevsarê mihîna wê girtiye û 
du sê kurên wê yên din jî dabûn dora wê û bi rêkê ve 

diçû. Jinikê dît ku kalek ji wir ve tê, gopalek di destê wî 
de ye û tûrê parsê li milê wî ye. 

Jinikê baş lê nerî, ew naskir. Zanî ku ev mêrê wê yê 
pêşî ye. Ji kurên xwe re got: Hêdî li vir bisekinin! Jinik 
ji mihîna xwe peyar bû hate xwarê. Ji kalo pirsî: Te ez 
naskirim? 

Kalo bi kûr û dûr lê nerî, ew nas nekir. Jinikê dest pê 
kir û got: Te ez nas nekirim, lê min tu naskirî. Ez ew 
pîrekim; ewa ku dev ji te berda, ji ber ku te xiyarên tehl 
didan diya xwe, û yên şêrîn û nazik ji min re tanîn. Piştî 
te min şû bi mirovek ji xwedêtirs kir, û heft zarokên 
min ên baş ji wî hene.  

Ji kalo pirsî: Ka îca tu jî hinekî behsa xwe ji min re 
bike! 

Kalo lê vegerand û got: Tu jiyana min dibînî, bi 
kurtî, min jî di pey te re jineke din anî, û birek zarokên 
me jî çêbûn, lê mixabin, dema ku bikêr xwe hatin, 
hemiyan dev ji min berdan. Va îro tûrê parsê li milê 
mine. 

Elo! Teto bide babo 
 
 
 

Zilamek hebû pir xizan bû.. tim û tim li ber destê 
xelkê kar dikir. Carekê çend qurûş ketin destê wî, çû ji 
gundiyan pirsî; ji wan re got: "Çend qurûşê min hene, 
ez dixwazim ji xwe re karekî pê bikim. Gelo ez çi 
bikim wê baş be?". 

Yekî ji gundiyan jê re got: "Ezbim, tê kirîn û firotina 
ceran ji xwe re bikî. Karekî pir baş e". Gotina mêrik 
kete serê wî. Çend qurûşê xwe kirin kwîrika xwe û berê 
xwe da bajêr. Çû heta giha cihê cera. Cer pir bûn; hin 
biçûk bûn, hin mezin bûn… Çavê xwe li wan gerand; li 
şerbik û cer û kuvîyan. Çavê xwe berda kuviyekî, ji 
xwedî bazar kir, li hev kirin û kuvî ji xwe re kirî. Heyirî 
ma wê çawa kuviyê xwe bighîne gund! Çû kapikek 
(qetek werîs) anî, di çembilê kuvî re kir û da pişta xwe, 
û berê xwe da gund. Qederekî bi rê ve çû, pir westeha, 
li bin siha darekê, pala xwe da kevirekî û ji xwe re got: 
"Ezê hinekî bihna xwe vekim û dîsa bi rê kevim".  

Lê, piştî ku rûnişt û bayê hênik li bin siya darê lêxist, 
ew hênik bû, û pala kuviyê xwe jî da latekê û herdû 
aliyên kapik jî di destê kuvî de ne û serî di destê wî de 
ne. 

Piştî hinekî rehet bû, bêhna xwe vekir, kete nav 
xewn û xeyalan. Bi xwe re şitexilî û got: "Ezê vî kuvî 
bibim gund bifroşim. Çar qurûşên min wê bibin heşt, 
ezê vegerim du kuviyên din pê bikirim û ezê bifroşim, 
vê carê wê bibin şazdeh qurûş, û ezê bi vî rengî bikirim 
û bifroşim ta ku halê min xweş bibe û ezê jî bibim yek 
ji maldaran.. Weke ku îro ez li cem xelkê kar dikim, wê 
xelk jî li cem min kar bikin. Gelo dema halê min xweş 
bibe, ezê pêşî çi bikim?! Divê ez jinekê ji xwe re bînim, 
ez herim keça kê wê levekar bin, û piştî min jin anî wê 
zarok ji min re çêbibin. Zaroka pêşî ji min re çêbibe wê 
kur be. Gelo ez navê wî bikim çi? Ezê navê wî bikim 
Elo, ser navê bavê xwe. Dema emrê Elo bibe salek wê 
tenê tenê bisekine, wê rabe, û wê bikeve, ezê bakmê 
Elo! Teto bide babo".  

Bi vê gotinê re, di xeyalê xwe de, Elo li pêşiya xwe 
dît, ku radibe û dikeve. Herdû destên xwe ji kapik 
berdan û bi lez xwe avête Elo û got: Elo! Teto bide 
babo. 

Dema xwe avête Elo, herdû destên xwe ji kapik 
berdan kuvî ji pişt wî ve wergereha, li erdê ket û şikest. 
Bi gurmîniya kuvî re mêrik li xwe hay bû, dît ku her 
tiştên di xewn û xeyalên wî de tevde bi carekê ji dest wî 
çûn, û çi semyanê wî hebû pê re çû. Dîsa bi xemgînî û 
bi dilekî şikestî da ser rê û berê xwe da gund. 

Dema giha gund, xelk hatin dorê, wî çîroka xwe ji 
wan re got, û ji wê çaxê de gotina (Elo! Teto bide babo) 
bû meselok kete nav gundiyan û belav bû. 

Xewn 
 
 
 

Zilamekî navser hebû, dîndar bû, gelek baş bû û ji 
Xwedê bi tirs bû. Xelkên gund tev jê razî bûn. Dem bû 
çaxê çûna Hecê û xelkê kara xwe kirin da ku herin 
Hecê, dilê wî jî pir di çûna Hecê de hebû, rabû kufletê 
xwe kom kir, izna wan stand, ji wan re got: "Ez 
dixwazim herim Hecê, ka hûn çi dibêjin?". 

Jina wî tevî zarokan gotin: "Divê tu herî Hecê". Ewî 
jî dema dît ku bi dilê hemiyane, keyfa wî zehftir hat, û 
rabû kara çûnê kir. 

Piştî ku her tiştê xwe pêkanî, û hindik ma ku bi rê 
keve here Hecê, şevekê di xewna xwe de dît ku çiqa ew 
diçe ber kevirê reş (Ke`ibê) ku wî maçke, dibîne ku 
bûka wî rê nadê, berî wî devê xwe dixê û maç dike. 

Mêrik bi veciniqandin ji xew rabû. Tif kire Şeytên. 
Hinekî ponijî, di xewna xwe de ramiya, lê dawiyê, ji 
xew re got: "Xewn ne tiştikî hêjane ku mirov pê bigre". 

Lê dema mêrik şeva din jî raza, dîsa ew xewn bi xwe 
dît. Sê çar şevan li pey hev, çiqa radiza didît ku bûka wî 
berî wî li Hecê, li ber Ke`ibê ye. 

Mêrik nema debar kir, bang jina xwe kir û xewna 
xwe jê re got, û lê zêde kir: Gelo çima her şev ez vê 

xewnê dibînim!? 
Jinikê jê re got: Bi Xwedê ez tiştekî ji xewna te 

nizanim. 
Piştre kufletê mala xwe civand û xewna xwe ji wan 

re got. Her yekî ji wan bi rengekî bersivek da. Lê ev 
hemî jî ne ketin serê wî. 

Rabû bi dizî ji bûka xwe pirsî: Ka ji min re bi rastî 
bêje, te çi qencî kirîye ta ku ez te li pêşiya xwe li Hecê 
dibînim!? 

Bûka wî got: Apo! Bi Xwedê, ezê bi rastî ji te re 
bêjim. Min ti qencî nekirine, lê min xirabiyek mezin 
kiriye, ez hêvî dikim ku Xwedê li min bibûre. 

Xezûr got: Keçê bêje. Te çi kirîye bibêje. 
Rabû bûkê ji destpêkê de jê re got: 
Berî deh rojan, me berxek gurand. Me hûr kir û me 

goştê wî xiste teştan û me danî nava hewşê. Xeswa min 
li ber teşta goşt rûniştîbû, hew min dît ku cîrana me ya 
bi du canan hat, kete hewşê û got: Ez hatime agir 
bibim, ji ber ku agirê me vemiriye. Ez çûm min bêrika 
wê tijî agir kir û min da destê wê û çû. Lê dema çû çavê 
min lê ket, min dît ku çawa li teşta goşt dinere û 
dibihûre. Giha malê, negiha dîsa vegeriya û got: Bi 
Xwedê ew agirê we da min bi rê de vemirî û negiha 
mal. Dîsa em çûn me agir jê re anî, me dayê û çû. 

Bi vî rengî, sê çar caran hat û çû, û bala min lê bû, 

her car jî bi hesret li teşta goşt dinerî, min bala xwe 
dayê ku dilovanî bi xeswa min re çênebû, ku rahije 
hinek goşt û bide vê pîreka bi du canan (bi ber). 

Me goşt keland û me danî ber kuflet. Hemiyan jê 
xwar, lê min kir û nekir rewşa wê pîrekê ji ber çavê min 
ne diçû, ji tirsa xeswa xwe jî min nediwêrî ez rahêjim 
hinek goşt jê re bibim. Ez mam heta ku tarî kete erdê, 
min rahişt hinek goşt bi dizî li nav dawa kirasê xwe 
pêça, û bi lez û bez min bir da wê pîrekê û ez hatim. Lê 
tu xweş bawer bî, bi vegerê, ji tirsa Xwedê ez dilerizîm 
û min digot "Ya Xweda! Li ser vê diziyê li min negre'. 
Bi Xwedê eve tişt min kirîye. 

Dema çîrok xelas bû li çavê xezûrê xwe nerî dît ku 
hêsir di çavên wî de dilîzin. Jê re got: 

Keça min! ev karê ku te kiriyî, ez pîroz dikim, û tê 
berî min herî Hecê, ji ber ku Hec layiqî yên weke te ye. 

Bext 
 
 
 

Dibêjin: Zilamek hebû, her û her perîşan û xizan bû, 
tim rêncberê xelkê bû, karê wî tim bi nan û zikê bû, 
piraniya temenê wî bûrî hîn bê jin, mal û zaro bû. Bi roj 
li ber pez û dewaran bû, û bi şev li bin oliya dewaran 
radiza. 

Rojekê, gelek jana wê jiyana wî ya tehl û dijwar da 
dilê wî. Ji xwe re got: "Ez nema karim vê jiyana 
kambax bi dîlî derbas bikim". Li ber dîwarekî rûnişt û 
por-pora rewşa xwe dikir. Zilamek rasta wî hat û li ber 
rawestiya.. jê pirsî: "Çima tu por-pora halê xwe dikî?". 
Mêrikê perîşan rewşa jiyana xwe jê re got û gelek gazin 
ji bextê xwe kir, got: "Ez nizanim, çima bextê her kesî 
bi hana wan tê ji bilî bextê min pê ve?! Qey min çi 
kiriye jê? Qey dilê wî bi min naşewite?!". 

Mêrikê perîşan her gazin ji bextê xwe dikir, û mêrikê 
guhdar gotina wî birrî û jê re got: "Çima tu naçî û li 
bextê xwe nagerî, û rewşa xwe jê re nabêjî?". 

Mêrikê xizan jê pirsî: "Gelo qey tu zanî cihê bextê 
mirovan li kî derê ye?". Mêrik lê vegerand û got: "Belê, 
dibêjin her mirovek bextê wî heye, û cihê ku bext lê 
dimînin li pişt çiyayê Qaf e". 

Mêrikê xizan pir bi vê gotinê şabû, û nemerdî nekir, 
yek û dudo, daxwe û rabû, da ser rê û berê xwe da 
çiyayê Qaf. Qederekî bi rê ve çû, rastî koremarekî hat. 
Çend gavan ji mar dûr ket, mar bangkiryê: Ha xorto! 
Tu bi kûve diçî? Li mar vegerand û jê re got: Ezê herim 
nik bextê xwe, belkî çarekê ji rewşa min re bibîne!. Mar 
jê re got: Gelo qey tu zanî cihê bextan li kûye? Mêrik 
got: Belê, bi saloxdana dibêjin li pişt çiyayê Qaf e. 
Marê kor jê re got: Xwedêkî heger te bextê min dît tu jê 
re bibêjî, ev çend sale nexweşîk li min peyda bûye kes 
nebîne! Kenik li laşê min derketiye, ji ber xur û şewatê 
bi şev û roj hedara min ji ber nayê, ka çarekê ji vî derdê 
min re nabîne?! Mêrik got: Soz be li min, ku ez bextê te 
bibînim, ezê daxwaza te jê re bêjim. Xatir ji mar xwest , 
û riya xwe girt û çû. 

Qûnaxekê bi rê ve çû, rastî cotkarekî hat. Piştî silav 
lê kir, û bêhna xwe li cem vekir, daxwe rabû da here, 
cotkar jê pirsî: Bira! Tu bi kûve diçî? Jê re got: Ezê 
herim li bextê xwe bigerim, belkî çarekê ji rewşa min 
bibîne!. Cotkarî jî jê re got: Xwedêkî, ku te bextê min 
dît tê derdê min jî jê re bibêjî? 

Mêrik pirsî: Ka derdê te çiye? 
Cotkarî got: Ev erdê ku tu dibînî hemî yê min e, ez 

xweşik dajom û tovê xwe gelekî spehî tavêjimê. Dema 
dibe Buhar, gelek taze şîn dibe; ji hemî zadên dora xwe 

gomrehtir (bitir) dibe. Ez pir şa dibim û hêviyên mezin 
li ser girêdidim, lê mixabin, şahiya min naçe serî. Dema 
genimê min zer û sor dibe, nêzîkî ku ez biçinim, ji 
nişkave agirek pê dikeve û hemî dişewite. Ez dikim 
nakim nizanim çima wilo tê serê min. 

Piştî ku mêrik guhdarî derdê cotkarî kir, sozda wî jî, 
ku bextê wî bibîne û kula wî jî jê re bibêje. Rabû ser 
xwe. Xatir xwest û çû. 

Piştî demeke baş rê û rêbar birrîn, rastî bajarekî hat, 
lê bû şevreş. Ti der nasnedikir. Çû berê xwe da Serayê 
û li ber dergehê wê xwe dirêjkir, serê xwe danî ser 
kevirekî û di xew re çû. Sibehê zû, dergevanên Serayê 
dîtin ku wa zilamek li ber dergehê Qesrê razaye. Dest û 
nigên wî girêdan û ew birin nik Melik. Melik jê pirsî, 
got: Tu çi kesî? Û tu ji kûve tê? Û tê bi kûve here? Bi 
rastî ji min re bibêje, bi soz ezê te berdim. Mêrik jê re 
got: Ezbenî! Va tu rewşa min dibînî. Ez mirovekî pir 
xizan im, û ezê herim nik bextê xwe, belkî çarekê ji 
min re bibîne. 

Melik got: Qey tu dizanî ku bextê mirovan li 
kîderêye? Got: Belê, ez dizanim. 

Dema wilo got, Melik ferman da yên dora xwe got: 
Hemî derkevin! Min û wî bi tenê bihêlin. 

Di wê gavê de hemî derketin, ew herdû bi tenê man. 
Melik jê re got: Ez di bextê te û Xwedê de me, derdek 

min jî heye, ku tu çûyî tê li bextê min bigerî, ku te ew 
dît, tê derdê min jê re bibêjî, ka çarekê ji min re nabîne! 
Mêrik got: Keremke Melikê min derdê xwe ji min re 
bibêje! Melik got: Ez melikê vî bajarî me. Heyî û neyî 
hemî di destê min de ye, lê dikim û nakim, tirsa min 
nakeve dilê kesî. Derdê min jî eve, ez nizanim çima! 

Mêrik soz da Melik ku here nik bextê wî û jê re 
bibêje. Melik jê re got: De here, Xwedê bi te re be. 

Mêrik riya xwe girt û çû çiyayê Qaf. Bi pirs û 
pirsyara çû û çû ta giha pişt çiyayê Qaf. Dît ku bextê 
hemî kesan li wirin. Çû ji nav bextan pirsa bextê xwe 
kir, ta ew dît. Li hev rûniştin. Mêrik pir gilî û gazinên 
xwe jê kirin, û got: 

Çima evqas sal tu bi hana min ve ne dihatî? Min sê 
çarêk ji temenê xwe bi dîlî û perîşanî bûrand, qey dilê 
te bi min nedişewitî?! 

Bextê wî lê vegerand û jê re got: Li min bibûre, ez 
gelekî di mafê te de şaş bûm, lê ji îro û pêve wê jiyana 
te xweş bibe. 

Mêrik got: Va ezê herim, ka te çi kir destê min de? 
Bextê wî jê re got: Hema here, rizqê te li pêşiya te 

ye. 
Rabû, xatir ji bextê xwest û çû li bextê Melik geriha, 

ta ku dît. Jê re got: Tu yî bextê filan melikî? Bext got: 
Belê. 

Mêrik çîroka melik hemî jê re got. Bextê Melik 
weha bersiv da: Here ji Melik re bêje: Ti carî kesek jê 
natirse, ji ber ku ew jin e, û ti çara wî li cem min tune. 

Mêrik çû li bextê cotkarî geriha, ta ew dît. Çîroka yê 
cotkarî jê re got. Bext weha bersiv da: Tê here jê re 
bibêje: Xezîneke zêr di binê wê şkêrê de heye; ew şkêra 
di nêva zeviya wî. Dema dibe Temûz û Tebax, dinya 
gelek germ dibe, ji germiyê ew zêrên di bin erdê de 
disincirin û agir jê diçe û bi genim dikeve, dişewitîne. 
Bila wê xezînê ji binê wê şkêrê derxe, hingî nema agir 
bi genim dikeve.  

Mêrik got: Hema eve? 
Got: Belê, eve. 
Mêrik rabû ser xwe û çû. Çû li bextê mar geriya, ta 

ew dît û derdê mar jê re got. Bextê mar weha bersiv da: 
Tê here jê re bibêje: Bila bi mirovekî ehmeq ve bide wê 
ji nexweşiya xwe sax bibe. Got: Hema eve!? Got: Belê 
eve. 

Mêrik rabû ser xwe, û bi dilekî xweş û bi hêviyên 
germ berê xwe da riya vegerê. Pêşî giha nik Melik. 

Melik ew derbasî dîwana xwe kir. Ferman da, 
rihsipiyên xwe hemî derxistin. Herdû bi tenê man. 
Melik bi lez pirsî: Te bextê min dît? 

Got: Belê ezbenî, min bextê te dît. 
Melik jê re got: Bi lez bibêje. Çi ji te re got. 

Got: Jê re bibêje: Tu jinî, ji ber vî hawî kesek ji te 
natirse. 

Melik xwe avête dest û nigên wî û got: Tu vê yekê ji 
kesî re nebêje. Belê raste ez jinim. Ji ber ku bavê min 
melik bû, û kur jê re çênebûn, û ez keça wî ya yekane 
bûm, û divabû ku yek ji malbata me cihê wî bigre, ji ber 
vê yekê, dê û bavê min ez xistim vê rewşê de. Were ezê 
te bi dizî mehr bikim, da ku tu alîkariya min di hukmê 
vî bajarî de bikî. 

Mêrik got: Li min bibûre, ez nikarim. 
Melik jê re got: Qey tu vê rewşa xwe ya kambax 

nabînî? Çawa min qebûl nakî!? 
Ji Melik re got: Ez diçim û bextê min li pêşiya mine. 

Ma ezê çi bikim ji te!? 
Melik kir û nekir ti çare jê nekir. Ew berda. 
Mêrik çû ta giha nik cotkarî. Dema cotkarî ew dît, bi 

bazdan çû pêşiyê. Xêrhatin tê da û jê re got: Gelo te 
bextê min dît? 

Mêrik got: Belê, min bextê te dît, û weha ji te re 
dibêje: Xezînek zêran di nava wê şkêra te ya nêva 
zeviyê de heye, dema Havînî ji germiya rokê ew zêr 
disincirin, agir ji wan diçe, û bi genim dikeve, wî 
dişewitîne. De here cihê zêran bikole û wan derxe, tê ji 
vî derdî xelasbî. 

Cotkarî sipasiya wî kir û jê re got: De were ez û tu 

emê vê şkêrê bikolin û zêran derxin, û li hev par bikin, 
ji ber ku te ev qenciya han bi min kir divê ez jî qenciya 
te vegerînim. 

Lê kir û nekir mêrik zêrê cotkarî qebûl nekir. 
Cotkarî got: Qey tu rewşa xwe ya kambax nabînî!? 

Çima tu qebûl nakî? 
Mêrik weha jê re got: Bextê min ji min re gotiye: 

Here û ez li pêşiya te me. 
Dev ji cotkarî berda û çû.. çû ta giha nik mar. mar jê 

pirsî: Di bextê te û Xwedê de me, te çi kir? 
Mêrik rûnişt û çi tiştê ku pê re çêbibû ji mar re got –

ji çûnê heta hatinê- û berdewam kir: û bextê te jî dibêje: 
Bila bi mirovekî ehmeq ve bide wê sax bibe. 

Careke dî mar jê pirsî. Wî li mar vegerand û got: 
Bextê min ji min re got: Here û ez li pêşiya te me … 

Mar ji xwe re got: "Gelo, ma ezê ji vî ehmeqî 
ehmeqtir ji kîderê bînim!?". Bangkiryê got: Bi Xwedê 
kî, were di guhê min de bibêje, ka bextê te çi gotiye, ji 
ber ku guhên min giranin, min dengê te baş ne bihîst! 

Mêrik hat. Xwe nêzîkî guhê mar kir, û mar jî 
nemerdî nekir, bi pelika bin guhê mêrik veda, û jê re 
got: De here, ma yê weke te ji boyî çi bijî! 

Çîroka me çû deştê, dê û bavên me çn buhiştê. 

Bê\ 
 
 
 

Tehsîldar hate gund, xelk hemî çûn û bêşa xwe dan. 
Kurê jinikê çû bêşa xwe û kufletê xwe da. Dema 
vegeriha malê, diya wî jê pirsî: Tu bi kûve çû bû? 

Ji diya xwe re got: Ez çûm min bêşa xwe da. 
Diya wî bi tepa li çogên xwe da û got: Wey li minê.. 

Weyla li minêê!. Tu wilo bi rehetî çû û te bêş da? Mala 
minê, tu jî bûyî bavê xwe!? 

Kurik ji diya xwe pirsî: Yadê! Qey bavê min çawa 
bêşa xwe dida? 

Jê re got: Kurê min! dema tehsîldar dihat, bavê te 
xwe dida alîkî; ango xwe vedişart. Li wî digerihan, ta 
ew digirtin, û dibirin têr lê didan, serê wî jî dişkandin, ji 
nû ve bêşa xwe dida. 

Xort li diya xwe vegerand: Yanî bêşa xwe jî dida û 
serê xwe jî dida şkandin!. 

Bazirganek 
 
 
 

Mirovek bazirgan, di dawiya meha Avdarê de, 
rojeke tav germ derket, çû dora gund û geriha, dît ku 
teyrekî hêlîna xwe li ser darekê çêkiriye, û sê çêlîk jî 
derxistine. 

Mêrik ji xwe re got: Bi Xwedê îsal ez di bazirganiya 
xwe de exirîme, va teyr hêlîna xwe çêkiriye û çêlîk 
derxistine, û hîn min dest bi karê xwe nekiriye!. 

Wê şevê mêrik çû heft gamêşên xwe kar kirin û 
barkirin, serê sibehê zû berê xwe da oxira xwe. Ji 
sibehê heta êvarê meşî. Hew dî ji nişkave berfê lêkir. 
Berf hat û hat, heta ku ew û gamêşên xwe sekinîn û 
nema karîbûn bi rê de herin. Nema karîbû ne here û ne 
vegere. Mêrik fikirî "Ka ez çi bikim? Ez û heft gamêşên 
xwe li vir bimrin, yan mayîna min muhimtire?". Hema 
mêrik da xwe, rabû kêra xwe ji ber xwe derxist, zikê 
gamêşa xwe çirand û xwe kir nav dil û hinavê wê de, 
heta ku lê sar bû. Her weha gamêşek li dû ya dî, zikê 
wan vekir û kete nav dil û hinavê wan. Heta ku her heft 
gamêş xelas bûn, roj lê hilat, taveke germ belav bû. Bi 
xwe zanî ku ji mirinê xelas bû.  

Bi tena xwe, bê gamêş, bê bar, vegeriya malê. Berya 

ku bighê mala xwe çû riya xwe bi teyr û hêlîna wî xist. 
Dît ku teyr bi hersê çêlîkên xwe ve mirine û hişk bûne. 
Li cem hêlînê sekinî û got: 

Teyriko wîtwît kanî?! Te tiştek ji hesabê salê 
nedizanî, te mala xwe xera kir û ya mi jî li ser danî! 

Çîroka derewan 
 
 
 

Du mirov çûne şerî`etê, Qadî ji wan pirsî: Mişkîla 
we çiye? 

Yê pêşî dest pêkir û got: 
Ezbenî! Ez vê sibehê çûme nêçîrê, du kevan bi min 

re bûn, yek ji wan bê tîr bû, û yê dî bê ben bû. Min 
rahişte yê bê ben û min nîşan ji pezkoviyê girt heta ku ji 
qelşa tehtê hate der, û min berdayê, hew min dît ku 
pezkoviya min di tehtê de gindirî, û ez pey çûm, min da 
ser şopa xwîna wê heta devê deryê vî ciwamêrî. Dema 
min doza nêçîra xwe lê kir, da mendelê û got: Tiştekî te 
li ba min nîne.  

Qadî berê xwe da mêrkî dî û got: Çima te nêçîra wî 
nedayê? Mêrik li Qadî vegerand û got: 

Ezbenî! Bi Xwedê ez li mala xwe rûniştî bûm û diya 
min hirî dirist, û min jî ji wê re dikir girûfik, girûfika rîs 
ji destê min ket û gindirî çû ji derve, ez çûm girûfikê 
bînim, min dît ku pezkoviyekê rahiştiye girûfika rîsê 
diya min û jê re tîne mal de. Ez rabûm min ew pezkovî 
gurand, sê sîlokên (beroş) diya min hebûn, yek ji wan 
bê binî bû, yek bê qepax bû, ya sisiya bê çembil bû. 
Diya min hersê beroş ji goşt dagirtin, li agir kirin, dema 



  
 

٧٢ 
 

goştê me pijiha, me goşt li xelkê bajêr hemî belavkir, hê 
ji nû me dît vî ciwamêrî li deryê me da; dibêje ez 
xwediyê vê nêçîrê me. Ew nêçîra ku Xwedê ji min re 
rêkirî, û bi girûfika diya min ve hatî. Ka vêca çî wî li ba 
min heye? 

Qazî şaşomaşo bû, berê xwe da herdûka û ji wan re 
got: Çîroka we ya derewa ye, hema ka kî ji we zehftir 
derewan bike heq bi wî re ye. 

Yê pêşî dest pê kir û got: 
Ezbenî! Bi Xwedê ne ji adeta malbata me ye ku em 

derewan bikin, lê tiştê tê bîra min, hêştirek me hebû, 
lingek tavête çiyayê Cûdî, û yê dî dida çiyayê Mazî, û 
diya min ew didoht heta ku ew geliyê di navbera herdû 
çiyan de tijî şîr dibû û bi ser de diçû.  

Mêrik li wir sekinî. Qadî berê xwe da yê dî û jê re 
got: Ha, çi li ba te heye? 

Yê dî dest pê kir û got: 
Ezbenî! Ji xwe ticarî malbata min nizanin derwan 

bikin, lê tiştê tê bîra min, rojekê, xelk çûne xwê, yê 
hespê xwe bir, yê mehîna xwe, yê qantira xwe, yê ga, 
yê ker… min jî dîkê xwe bi cil kir û bi wan re bûme 
heval. Em çûn ser Karê û hemiya barê xwe dagirtin, 
min jî du çewal dagirtin, û li pişta dîkê xwe kirin. Di 
vegerê de, em rasta rûbarekî hatin, xelk di rûbar re 
derbas bûn, dîkê min nedikarî bide avê, min barê xuya 

xwe hemî, bi berkehniya avête wî alî cem, û min rahişt 
dîkê xwe û em derbas bûn, dema em çûn wî alî û min 
xwê veyda û kir çewalan de û li pişta dîk kir, min dît ku 
cemek ji ya dî girantir e, barê dîk xwar dibû, min 
kevirên wê berbestê hemî danîn ser aliyê sivik, lê rast 
nebû. Hew min dît ku bi qasî diranekî xwê ya min li 
erdê ye. Dema min rahiştiyê û ew danî ser cema sivik, 
barê dîkê min bû weke mîzînê. Heta em gihane malê, 
min barê dîkê xwe danî, min dît ku pişta dîk bûye 
cedew, ez li textorê dinyayê hemî geriyam, da ez 
dermanekî ji pişta dîkê xwe re bibînim, hemiyan ji min 
re digotin: Dermanê pişta dîkê te, gwîza hindê ye. Ez li 
gwîza hindê gerham û ne geriham min ew peyde nekir. 
Ez pir xemgîn bûm. Min ji diya xwe pirsî: Ka ezê 
gwîza hindê ji kû bînim?! Diya min got: Kurê min! bi 
Xwedê ez nizanim gwîza hindê li kû heye! Lê roja ku 
ez bûk bûm, rehmetiyê bavê te bi qasî benîştekî gwîza 
hindê da min. Ka were li qula diranê min binere, belkî 
hîn piçek têde mabe. Dema ez çûm min li diranê diya 
xwe nerî, min dît ku bi qasî hevîtirşekî tê de ye. Dema 
min anî û li pişta dîkê xwe da, hew min dît ku dareke 
gwîzê li ser pişta dîkê min şîn bû, heft gwîzçinîna gwîz 
jê diçinîn û yekî dengê yê dî nebihîst, û dîkê min jî 
qîjqîja wî bû bang dida û diçêriya. Rojekê ez jî bi ser 
wan ve diçûm û dihatim, min dît ku cotikek gwîz bi 

serê şaxekî ve ne, min xwe tewand şelikek ax, û min 
avêt wan gwîzan, hew min dît ku ew ax bû deştek, heft 
cotkaran cot li ser girêdan, yekî dengê yê dî nedibihîst, 
dîkê min jî di bin de bang dida û diçêriya. Rojekê di 
nava cot de gayê me winda bû. Em gerihan û ne gerihan 
me ew nedît. Havîn hat. Me genimê xwe dirût, me bir 
bênderê, me gêre kir û da bayê, me kir çewalan de û anî 
malê. Barê pêşî, min genimê xwe bir êş hêra û anî malê, 
diya min hevîrê pêşî çêkir û bir li tenûrê da û anî malê, 
min rahişte nanekî, qet kit, hew min dît ku gayê me di 
nav wî nanî de mexel hatiye û dikayê. 

Derew 
 
 
 

Kurik ji bavê xwe re got: Bavo! Dema tu diçî civatan 
û diaxivî, tu pir tiştan mezin dikî, û êdî xelk bi te 
dikenin. 

Mêrik jî li xwe mukur hat û ji kurê xwe re got: Bi 
Xwedê, kurê min, eva tu dibêjî raste. Ez jî li xwe hay 
bûme, lê ka ezê çawa bikim? 

Kurik jê re got: Çare li ba min heye bavo! De were 
ezê her êvar bi te re bême civatê, û dema ku min dît te 
şaşkir, yan te zêde kir, ezê îşaretekê bidim te, da tu li 
gotina xwe vegerî û ser rast bikî. 

Mêrik li kurê xwe vegerand: Kurê min! bi Xwedê ev 
tişt gelekî başe. 

Roja dî êvarê, kurik da kêleka bavê xwe û berê xwe 
dan cihê civatê. 

Dema dor giha mêrik û dest bi axaftinê kir, got: Gelî 
civatê! Doh ez çûm çolê, min tiştek ecêb dît! 

Xelkên civatê jê re gotin: Keremke bêje. 
Dest pê kir û got: Min hespekî kovî dît, dûvê wî 

diwazdeh mitran dirêj bû. 
Kurik bi lez û bez got; Ihiim ihim.. 
Bav li xwe hay bû ku zêde kir. Di cih de got: Bawer 

bikin, heger diwazdeh nebin, lê heşt bi rehetî hebû. 
Kurik dîsa got; Ihiim ihim.. 
Dîsa mêrik li xwe vegera û got: Ya cema`eta xêrê, 

behwerbikin, heger heşt nebin jî, ji kêmanî ji kêmanî 
çar hebûn. 

Kurik dîsa got; Ihiim ihim.. 
Vê carê, hingî bav tijî bû, berê xwe da kurê xwe û jê 

re got: Ihiim û quzelqert. Bapîrê te jî ji goristanê rabe, 
ez ji çar mitran danakevim. Ma te divê ku ez bêjim: bê 
dûv bû!? 

Qereçî nabin Xatûn 
 
 
 

Dibêjin carekê mîrek di gel birrek hevalên xwe çûne 
nêçîrê, ji nişkê ve rastî çend konên qereçiyan hatin. Mîr 
ji hevalên xwe re got: Rawestin! Emê bihnekê li ba van 
qereçiyan rûnin û bihna xwe vekin. 

Ber bi wan ve çûn. Keça xwediyê ê`la qereçiyan çû 
pêşiya wan, û berê xwe da Mîr, çû serhevsara hespê wî 
girt. Dema çavê Mîr lê ket, ne bi dilekî, bi sed dilî dil 
ketiyê. Hema Mîr bê dudilî, xwe ji ser pişta hespê xwe 
avêt û berê xwe da konê bavê wê. Dema ew û hevalên 
xwe rûniştin, berya ku avê vexwe, ew ji bavê wê xwest. 
Hingî hevalên wî jê re gotin: "Ev keçik ne babetî te ye", 
Mîr guhê xwe neda wan. Spehîbûna wê hiş û sewda di 
serê wî de ne hiştibû. Ji xelkê re digot: "Îro qereçiye, lê 
sibe wê bibe Xatûn". 

Mîr ew ji xwe re anî. Heft roj û heft şevan li welat 
bû dawet û şahyane. Qesrek taybetî jê re ava kir. Bi 
sedê xulam û cêrî û xizmetçîyan li ber destê wê danîn. 
Hineka serê wê dişûşt. Hina cilên wê lê dikirin, hineka 
porê wê şeh dikirin û keziyên wê dihûnan, û hinekan 
xwarina wê çêdikirin. 

Xizmetçiyan bala xwe danê her ku Mîr diçe nêçîrê 

Xatûn, wan tevan ji qesrê derdixe, û derî li xwe digre. 
Ne rojekê, ne dudo, ne sisê... 

Xizmetçî û cêriyên wê tirsiyan ku nexweşiyek 
gihabe Xatûn a wan. Çûn ji Mîr re gotin: Hal û mesela 
Xatûnê eve, eve. 

Dema Mîr ev tişt bihîst, bû derdek û ket ser dilê wî. 
Mîr ji xwe re got "Divê ku ez bi xwe vî tiştî bizanim".  

Rojekê Mîr di derîkî re çû û di deriyê dî re vegeriya 
kete qesrê, bêyî ku kes lê hay bibe û xwe di pişt 
perdekê de veşart. Nobet li Xatûnê girt. Hew dît ku 
Xatûna wî deryê qesrê girt, û çû deryê sindoqekê vekir 
û tûrikek jê anî der û avête milê xwe. Çû li ber derî û 
kulek û penceran disekinî, destê xwe vedikir û digot: 
"Xwedê ji hewe razî be, Xwedê zarokê hewe bihêle, 
xêra miriya û sedeqa serê saxa hûn tiştekî bidin min, 
zarok li malê birçî mane". Heta ku derî û pencerên 
qesrê hemî xelas kirin, bihna wê fereh bû. Dîsa tûrê 
xwe yê parsê veşart. Derî û pencere vekirin. Hingê Mîr 
ji pişt perdê hate der. Berya ku Xatûn here li ser textê 
xwe rûne, Mîr bi acizî û bi hisret, bi xurtî milê wê girt û 
got: 

«Raste, qereçî nabin Xatûn». 

Berx 
 
 
 

Berxikek ji diya xwe bû. Piştî du mehan, xwediyê wî 
ew anî, da wî serjêke. Berxik girî û xwe avêt ser dest û 
piyên xwediyê xwe. Lavlav jê kir û got: "Tê min niha 
ne gurînî!". Xwedî lê vegerand û got: "Çima ez niha te 
ne gurînim?" 

- Min bihêle, heta ez biharê bibînim. Dibêjin Bihar 
pir xweşe. 

Xwediyê berx hinekî fikirî. Dilê wî bi berxik şewitî. 
Bi dilovanî kêra xwe ji ser hustiwê berx rakir. Destê 
xwe bi serê wî de anî û jê re got: " De here nav hevalên 
xwe!". 

Berxik xwe ji şahiya hilavêt, herwekî ku nû Xwedê 
ew dabe diya wî. Bihar hat û çû. Di dawiya Biharê de 
mêrik rahişte kêra xwe û sût û tûj kir û berxê xwe dirêj 
kir û kêr danî ser hustiwê wî, da serjêke. Lê dîsa berx 
girî. Bi girîkî şewat û lavlav xwe avête xwediyê xwe. 
Xwedî jê re got: "Vê carê tu çi dixwazî?". 

Berx got: Min niha ne gurîne, dibêjin Havîn pir 
xweşe. Min bihêle da ez Havînê jî bibînim!". 

Dîsa mêrik li hember doz û lavlava berxê qels bû. 
Dilê wî alî wî nekir ku bigurîne. Kêra xwe bilind kir û 

lingê xwe ji ser sînga berx rakir, û jê re got: Here weke 
ku tu dixwazî. Havînê jî bibîne. 

Berx pir sipasiya xwediyê xwe kir, ku bihna xwe lê 
fereh kir û hinek dî jiyan da wî. 

Havîn hat û bûrî. Bû destpêka Payîzê. Dîsa mêrik 
karê gurandina berx dikir. Dîsa weke hercar berxik 
zarezar kir û xwe ji nav lepê xwediyê xwe xelas kir, û ji 
xwediyê xwe re got: Dibêjin Payîz gelekî xweşe, bihêle 
ez Payîzê jî bibînim, da ew kul di dilê min de nemîne!". 

Payîz hat û ber bi dawiyê de diçû. Demsal giha 
destpêka Zivistanê. Berya ku xwediyê berx kara 
gurandina wî bike, berx bi xwe hat, û li ber lingê 
xwediyê xwe mexel hat û stuwê xwe jê re dirêj kir, jê re 
got: Keremke, min serjêke. 

Xwediyê berx ecêbmayî ma û jê pirsî: Tu bi xwe hatî 
ku ez te serjêkim, û tu huqasî bi jiyanê ve girêdayî bû!? 

Berx li xwediyê xwe vegerand û got: Belê ez bi 
jiyanê ve girêdayî bûm, ta ku min tiştên nuh lê didîtin, 
lê îro ez gihame behweriyekê ku cîhan her çar dem in. 
madema ku ti tiştên nuh di cîhanê de tunebin, mirin û 
jîn, hebûn û nebûn weke hevin. 

|îret 
 
 
 

Mirovekî gundî û xizan, piştî zewaca xwe bi du 
mehan, jina xwe li ba dê û bavê xwe hişt, digel 
karwanekî çû welatekî dûr, da ku ji xwe re bixebite û 
hinek dirav ji mala xwe re bîne. 

Dema çû, piştî demekê ji hevalên xwe winda bû û bi 
welatan ket, nema zanî ka wê çawa vegere mala xwe û 
welatê xwe. 

Bîst sal di wê navê de çûn, heta rojekê rastî hinek 
mirov ji herêma xwe hat, ku ew jî mîna wî ne çûbûn 
mala xwe. Kulên xwe ji hev re gotin, li hev bûne xwedî 
û kar kirin ku vegerin welatê xwe. 

Di riya vegerê de rastî tiştekî ecêb hatin. Dîtin ku 
zilamek li ser rêkê rûniştiye, dibêje û bandike: 
Şîreeeeet.. şîret. Werin şîretan! Ez şîretan difroşim. 

Mêrik bang hevalên xwe kir: Werin, da em hinek 
şîret ji xwe re bikirin. 

Hevalên wî qerfên xwe pê kirin û jê re gotin: Ev 
keda ku bîst salan me daye hev, em ji bo gotinên vala 
na mezêxin. Lê mêrik guhê xwe neda wan. Bi ber 
şîretfiroş ve çû û jê pirsî: Tu şîretê bi çi difroşî? 

Şîretfiroş lê vegerand û got: Ez şîretê bi zêrekî zer 

difroşim. 
Mêrik sê zêr ji kûrka xwe deranîn û dane mêrik. 

Yanî sê şîret ji xwe re kirîn. 
Şîretfiroş jê re got: Kurê min! şîreta yekê; Ku tu li 

çolan razehayî, li cihekî bilind raze. Ya dudiwan; Ku te 
girt bernede, û ku te berda pey ne  keve. Ya sisiya; Ku 
te xwest tu qerarekê bidî, di cih de nede, çiqa bihna te 
fereh be, wê çêtir be. 

Mêrik şîretên xwe jiberkirin û ew û hevalên xwe bi 
karwanekî re bi rê ketin. 

Çûn û çûn heta li wan bû şev, nema pêşya xwe dîtin, 
li newalekê rast hatin. Barê dewarên xwe danîn, 
dewarên xwe girêdan. Cihê xwe danîn û razan, berya 
ku mêrik razê, şîreta wî hate bîrê. Ku dibêje "Di newalê 
de raneze". Çû cihê xwe li ser tehteke bilind danî û 
raza. Dema ronahiyê da der, mêrik çavê xwe ji xew 
vekir, çi bibîne!! Dît ku wê şevê lehiyek rabûye, ava wê 
bi wî gelî de hatiye, ew karwan li gel heywên hemî li 
ber xwe birine. Ew bi tek û tenê maye. Tevî xemgîniya 
xwe jî, pir keyfa wî hat ku hîn sax maye. Pir sipasiya 
Xwedê kir û da xwe û rabû û riya xwe berdewam kir, 
heta giha bexçekî. Li bin darekê rûnişt da ku bihna xwe 
veke. Hew dît ku çûkek hat û li pêşiya wî danî, ewî jî 
destê xwe avêtê û girt. Kar kir da wê bigurêne, lê çûkê 
kire kazkaz, hêvî jê kirin got: Min berde. Heger ku tu 

min bigurînî wê çêlîkên min di hêlînê de ji nêza bimrin. 
Ma tê çibkî ji goştê min!? Hemî bi heve pariyek jê naye 
der. 

Dilê wî bi çûkê şewitî û ew berda. Dema çûk firî û 
çû ser darê, ji mêrik re got: Tu dizanî heger te ez 
gurandibama, durrek di nava min de bû, têra te û kurê 
kurê te dikir. 

Dema ev gotin seh kir, hiş di serê wî de nema, da 
xwe rabû pey çûkê ket. Çûk firî ji darekê çû ya dî, heta 
mêrik westeha. Dîsa şîreta dudiwa hat bîra wî "Ku te 
girt bernede, û ku te berda pey nekeve". Hinekî bi xwe 
re mijûl bû. Dîsa rahişte tûrikê zad û ava xwe û riya 
xwe berdewam kir. 

Ji bajarekî çû yê dî, û ji gundekî çû yê dî. Bi pirs û 
pirsyara, bi berê sibehê re giha gundê xwe. Çû berê xwe 
da mala xwe. Derî vekir; çi bibîne! Dît ku xortek tu 
guneh  dikî li bejn û bala wî binere, di kêleka jina wî de 
dirêjkiriye û razane. Di cih de xincera xwe ji ber pişta 
xwe anî der da li sînga wî xe û bikuje. Hîn destê wî li 
ba bû, şîreta sisiya hat bîra wî ku dibêje "Di qerarên 
xwe de bihna xwe fereh ke". Dîsa destê xwe daxist. 
Xincera xwe li kalan vegerand. Li pişta deriyê odê 
rûnişt. Ji xwe re got: «Ezê rûnim, heta şiyar bibin, ezê 
herdûka bikujim».  

Mêrik ma şiyar, heta Mele banga sibehê da. Hew dît 

ku jina wî şiyar bû, û bang wî xortî kir, jê re got: Kurê 
min! kurê min! rabe ser xwe. Va Mele banga sibehê 
dide. Rabe da em nimêja xwe di wext de bikin. 

Hema mêrik bi kelogirî xwe avête wan. Ji nû bihîst 
ku dê û bavê wî emrê Xwedê kirine, ku jina wî bi hemil 
bû berya ku ew here, bêyî ku jinik jî zanibe. 

Gora bavê 
 
 
 

Xortekî gundî, çûbû bajêr da ji xwe re bişuxule. 
Demek dirêj pê ve çû, gelekî bêrya gund kir. Izna xwe 
ji xwediyê kar xwest û berê xwe da gund. Dema nêzîkî 
gund bû, rastî mirovekî gundî hat, li hev sekinîn, xortê 
rêwî pirsa gund û gundiyan kir. 

Mêrik lê vegerand: Tiştek heye, lê min navê ji te re 
bêjim, niha tu bighê gund, tê bi xwe zanibê.  

Yê rêwî jê re got: Ka bêje gidî, ev çiye? Bi Xwedê 
ez ji te na gerim ta tu bêjî. 

Mêrik neçar ma û jê re got: Bi Xwedê vê sibê bavê 
te emrê Xwedê kir, û me ew siparte axê, ango ew 
veşartin. 

Hema mêrik dev ji hevalê xwe berda û yekser berê 
xwe da mezel. Çû ser tirba bavê xwe. Dît ku hîn tirb 
bilinde û axa wê şile. Girî û xwe avêt ser sînga gorê. Bi 
giriyê xwe re dest pê kir, hemû bîranînên xweyên xweş 
û ne xweş, anîn bîra xwe û ji bavê xwe re gotin. Her 
girî û derdên xwe ji bavê xwe û ji wê axa sar re got. 
Hew dît ku mirovek raserî wî sekiniye. Jê pirsî: Xorto! 
Çima tu li ser vê tirbê digrî? 

Xort lê vegerand û got: Ev tirb a bavê min e. îro 

miriye û veşartine. Mixabin ez ne gihame ser. 
Mêrik jê re got: Ne xêr. Ev ne gora bavê te ye. 
Xort lê vegerand: Çawa ne gora bavê min e, û hîn 

axa wê şil e? 
Mêrik got: Belê, ev rehmetiyê ha jî îro miriye, weke 

bavê te. 
Xort pirsî: Naxwe ka tirba bavê min? 
Jê re got: Wêêê haye, tirba bavê te li serê mezele. 
Dema xort çû ser tirba bavê xwe. Sekinî û jê re got: 

Bavo! Qisûra min efû ke. Bi Xwedê tiştê li ba min heyî, 
min hemû li ser wê gora han got. Bibûre, bi Xwedê 
giryê min jî nema tê. 

Duktor 
 
 
 

Mirovek çû duktor anî ser bavê xwe. Duktor ji yê 
nexweş pirsî: Kûde te têşe? 

Mêrik lê vegerand û got: Ev kaboka min a nigê rastê 
têşe. 

Duktor çiqa hilanî û danî, dît ku ti nexweşî li dor 
mêrik nîne. Jê pirsî: Xalo! Emrê te çiqase? 

Lê vegerand: Emrê min heştê sale. 
Duktor got: Xalo! Bi Xwedê ti nexweşî li te xuya 

nakin. 
Yê nexweş pirsî: Naxwe ev êşa lingê min ji çiye? 
Duktor lê vegerand: Xalo! Êşa lingê te ji xityarî ye. 
Mêrkê nexweş bi acizî li yê duktor vegerand û got: 

De here lo! Bi Xwedê tu ti tiştî ji textoriyê nizanî! Ma 
heger ji emir ba, ma emrê herdû lingên min ne biqasî 
hevin. Ma çima yek têşê û yê dî na!? 

Hîn wilo dîtin ku qelebalixek ji aliyê dî tê. Duktor 
pirsî: Ev kîne şer dikin. 

Mêrkê nexweş got: Ne tiştike. Dev ji wan berde. Ev 
bavê min û bapîrê min in. ev adeta waye her û her 
xirecira wa ye û bi hev ve ne. 

Dema duktor ev gotin bihîst, ji yê nexweş re got: 
Xalo bi xatrê te. Bi Xwedê xebera te ye. Ez ti tiştî ji 
textoriyê nizanim. Rabû da xwe û çû.  

Ji çîrokên Mîrekan 
 
 
 

(1) 
 

Dibêjin carekê, şêrek li herêma Cizîra Botan hate 
xuyakirin. Xelkê gelek hesab jê kirin. Xelk pê axiftin û 
dan dest hev. Li memlaket bû qupînî heta xeber giha 
Mîr. 

Mîr ferman da rihsipî û şêwirdarên xwe. Civînek 
taybetî ji bo vî hawî li dar xistin. Di encamê de diyarîk 
mezin xuyakir, got: Li Cizîrê bankin, bêjin: Heçî vî şêrî 
bikuje wê vê xelata mezin bistîne. 

Nav û dengê şêr û xelatê giha her derî û her kesî. 
Piştî demeke ne dirêj dîtin ku şêr hatiye kuştin û 

kelaxê wî li çolekê ye. 
Xelk hatin bi ser Mîr de kişiyan û her yek dibêje: 

Min şêr kuştiye. 
Mîr ji wan dipirsî: Ka ji min re bibêjin, we çawa ew 

kuştiye? 
Dema digotin bê çawa şêr kuştine, ne diket serê Mîr, 

û ji wan re digot: Herin, ne we kuştiye!. 
Heta rojekê şivanek bi tev dar û kulavê xwe yê 

şivantiyê, bê izn û destûr, kete eywana Mîr û got: Min 

şêr kuştiye. 
Hatin da wî bigrin û bidin alîkî. 
Mîr got: Jê gerin. Bila were. 
Şipya li hemberî Mîr rawestiha. Mîr bang kiryê û jê 

re got: Hê jî were nêzîkî min. Ji min re bêje: Ka te çawa 
şêr kuştiye?. 

Mîr li ser Erşê xwe rûniştîbû, û herdû wezîrên wî 
yên milê rastê û milê çepê jî rûniştî bûn. 

Şivan hat pêşberî Mîr, dest pê kir û got: Min du 
kûçik hene, navê yekî Qero ye, navê yekî Gurzo ye, 
weke ku wezîrê milê te yê rastê Qero be, û wezîrê milê 
çepê jî Gurzo be, û weke ku tu jî şêr bî, û destê xwe jî 
bi wan ve kir. Qero bi guhekî şêr girt, û Gurzo jî bi 
guhê dî girt. Min jî rahişte darê xwe û bilind kir. Û bi 
gotina xwe re qirasê darê xwe jî bilind kir. 

Hema Mîr bi lez û bi dengê bilind jê re got: Kuro 
darê xwe deyne. Bi Xwedê ji te pê ve kesî ne kuştiye. 

 
 

(2) 
 
Carekê sibeha roja cejna Newrozê, Mîrê Botan 

ferman da e`skerê xwe û got: Divê hûn herin li Cizîrê 
mal bi mal bigerin, bila kesek di mal de nemîne, bila 
hemî herin derkevin çol û çiya, bi keyf û şahî cejna 

Newrozê li dar xin. Piştî ku mal bi mal li deryê wan 
xistin, û fermana Mîr ji wan re gotin, hatin ba Mîr û jê 
re gotin: Jinek heye bi tenê , di mala xwe de ye, ji me re 
got: Ez emrê mîr bi cih nayînim. Mîr pirsî: We nizanî 
ew jin çi dixwaze? Jê re gotin: Belê Ezbenî, ji me re 
got. Mîr ji cihê xwe qepiçî û got: Çi dixwaze? Ji Mîr re 
gotin: Jinikê ji me re got: Mêrê min, birayê min û kurê 
min, hersê di zindana Mîr de ne. Ezê çawa herim cejnê 
û şa bibim!? 

Mîr eskerê xwe rêkirin cem jinikê. Jê re gotin: Mîr 
dibêje: Ezê yekî ji wan ji bo xatrê wê, berdim. Ka ew 
kîjanî dixwaze?  

Jinikê li vegerand û got: Herin ji Mîr re bêjin: Bira 
pişt e, Kezeb Xişt e, Mêr xweş tişt e. Ez bi taca serê 
Mîr kim, ku hersêka jî bernede, li min heram bin cejn û 
şahî. 

Hatin gotinên jinikê ji Mîr re gotin. 
Mîr yekser got: Herin hersêka jî berdin. 

Be\ek ji 

gotinên pê\iyên Kurdan 

 Gwîz bi gwîz, dagirtin hîz. 
 Zik têr e û çav birçî ye. 
 Xala xwahrzê rakirin, mama birazî windakirin. 
 Kirinê heta mirinê. 
 Siwarê xelkê her peyar e. 
 Xeta xwehr ji gayê pîr e. 
 Erda nizim pirtir avê vedixwe. 
 Yê ku cêra çêki wê çembila jî pêveki. 
 Dema ecelê mêruwê tê çeng û perê wê çedibin. 
 Çi serê te li kevir ket û çi kevir li serê te ket. 
 Ji yekê re gotin: Nîvê dinyayê ji te re ye. Got: 

Ma nîvê din ji kê re ye? 
 Mêrê çê li ser navê xwe tê. 
 Piranî zora mêraniyê dibe. 
 Ji xelkê re behr e, ji mi re jehr e. 
 Ku mirov tayekî ji cilê wî bikşîni wê deh pîne jê 

bikevin. 
 Heger tu ehli şuxul sehli. 
 Kûçik dev li terya xwe naki. 
 Biyanî, min dayê ji canî, dawiyê jî poşmanî. 
 Kêla behana ti carî tijî nabi. 
 Stiriya bi destê mi neçine! 

 Heta mirov ser destê xwe nemeşe, qîmeta nigê 
xwe nizane. 

 Dinya gule, bêhnke û bide hevalê xwe. 
 Mirov bê pîr wê bikeve deryakê kwîr. 
 Li nalê jî didi, li bizmar jî didi. 
 Ne her gohtin tê gohtin, û ne her çêlek tê dohtin. 
 Yê ji Xwedê xafile ew kafire. 
 Rovî ne diçû qulê hejek jî bi dûvê xwe ve 

girêda. 
 Ya pîrê ji bê kesî.  

Ya kalo ji bê nefsî. 
Herdûka li hevdû pirsî. 

 Dema diza ji diza dizî, erd û `ezman lerizî. 
 Dema xulamê mîr mir, xelk hemi çûn 

serxweşiyê. Dema mîr bi xwe mir kes neçû. 
 Çavekî çemçirî çêtire ji yekî kor. 
 Her teyrek bi refa xwe re xuyaye. 
 Çê kiro bi xwe kiro, xirabî kiro bi xwe kiro. 
 Ji devehê re gotin: Tu avisî. Deveh girî û got: 

Barê mi girantir bû, êmê mi kêmtir bû. 
 Dinya milk e, mêr divê hilke. 
 Bazara malê û sûkê li hev derneket. 
 Berê gul bû, baran jî lê hat şil bû. 
 Teyr li asîmana difire, 

dikare neqş û nimûşa jê bigre. 

 Ne xwarî û ne vexwarî, bi simbêla ve mayî. 
 Dayê qedayê 

Xuhê belayê 
Jinê were pişta minê 
Da ez te bigrênim li dora dinê. 

 Xweda diki mû jî û na qetîni. 
 Mala pîrê xweştire ji qesra mîrê cizîrê. 
 Kêlîmisasê xwedî jê xelasê. 
 Dinya aşê mirinê ye û her kes ardê xwe lê dike. 
 Mirov bi çilika û heywan bi pirtika. 
 Her zarokek li ser diya xwe digrî. 
 Jina fediyok bi gundekî ye. 

Mêrê fediyok bi kundekî ye. 
 Qey banê me du bane, alîk deşte yek zozane?. 
 Kenê bê`ara tê ji qulê dîwara. 
 Berûwa ji qalkê xwe dere. 
 Min ev por ne li ber tava heyvê sipî kiriye. 
 Diya kura ma li ber dîwara. 
 Kula aşvana aş e. 
 Bi xêra lawa dixwe helawa. 
 Tu tîr dikê û tu ruhn dikê. 
 Qîza bibînin bi çavê  kala, hespa bibînin bi çavê 

rewala. 
 Apê necar, dîsa raze weke her car, Xweda yeke 

û derî hezar. 

 Ez bi şev lê digeram, bi roj bi dest mi ket. 
 Ez li asîmana lê digeram, min li erdê dît. 
 Tav bi bêjingê nayê veşartin. 
 Yekê destê xwe di çewalê garis de kir û pencek 

jê deranî û kire meqilkê de. Danî ser agir, ji 
nişkave bû çiqçiqa wanê di meqilkê de. Garisên 
di çewêl de ji yên meqilkê re gotin: Hûn fihêt 
nakin, ew çi reqsa we ye?! Yên meqilkê li wan 
vegerandin: Heger agirê di bin me de, di bin we 
de ba, hûn libek bi tenê jî di çewêl de ne diman. 

 Gîska gurî ne ji serê kaniyê be avê venaxwe. 
 Parseke bi şûr û qetteke. 
 Mal de bi gorî ji derve be. 
 Ji ber dilopa çû ber şirikê. 
 Min ne mêr heye li nav mêra, ne ga heye li nav 

garanê. 
 Dema dikançî xizan dibin, li defterê kevn 

vedigerin. 
 Çûna hemmamê ne weke derketina wê ye. 
 Zêdekirna her tiştî di destê Xwedê de ye, 

zêdebûna  dew di destê diya min de ye. 
 Heçî neha nede deha naxwe. 
 Yekî digot; Va hirçek.  

Yê dî digot: Va cihê lingê wê ne. 
 Ez çi dibêjim û tembûra min çi dibêje. 

 Kar şêr e, dema mirov pey dikeve dibê rovî. 
 Bila devê gotina te nerm be, pişta wê hişk be. 
 Filano nan bi guhê xwe dixwe. 
 Filano di guhê gê de razaye. 
 Gotinên êvara dikevin qulê dîwara. 
 Heger sê mirovan gotin: Kumê te ne li serê teye, 

divê tu destê xwe bavêjê serê xwe. 
 Sed dost hindikin, dijminek geleke. 
 Here Edenê, zêra bixe gerdenê. 
 Xwediyê xêra dibin parsekê devê dêra. 
 Gur dikujin, û çeqel dixwin. 
 Her giyak li ser koka xwe şîn tê. 
 Mîna hingivê di eyarê sê de be. 
 Ji rovî fenektir nîne û ji eyarê wî jî pirtir nîne. 
 Feqîr çûn da xwe hilawîsin, dîtin ku zengîn li ba 

dibin. 
 Gotina kete nava dev û dirana, wê bighê şehr û 

şehristana. 
 Ji hinika re behr e, û ji hinka re jehr e. 
 Ma ka ne ya te ye, kadîn jî ne ya te ye. 
 Bila avis be kengî be wê bizê. 
 Av bi bêjingê nayê civandin. 
 Destê tirsoka naçe ser sênga gewra. 
 Yê here dizya hingiv, wê mêş pêve bidin. 
 Çêlîkê mara bê jehr nabin. 

 Çira li ber kora ye. 
 Mastê sipartî pisîkê. 
 Dîn ji xwe dînin, lê yê ji wan bawer dikin ji wan 

dîntir in. 
 Dê û dohtê şer kir, bê aqila bawer kir. 
 Dê bibîne, dohtê lê bîne. 
 Here mileta bigre adeta. 
 Her tişt ji ziravî lê mirov ji sitûrî diqete. 
 Gula zer! Tu mabû, te jî da der. 
 Pîra Sibatê rabû liqatê. 
 Zehf in lê bê nehf in. 
 Ya ji me kême zerxizême. 
 Qey nanê genim li sêwiya heram e? 
 Her ez singekî diçikênim, tu ciherekî pê ve dikî. 
 Temaşe belaş e. 
 Feqîr çûn diziyê, heyv êvarî derket. 
 Feqîr û jar weke par û weke pêrar. 
 Ez ga dikirim, dibe golik, genim dikirim dibe 

şolik. 
 Têr ti carî têr nabin, birçî her birçî ne. 
 Tu bi jor ve tif kê tê ser simbêla, û tu bi jêrve tif 

kê tê ser rihê. 
 Bila pişta te li malê te be ne berê xelkê. 
 Heta heye şirrik û gurrik, dema namênê kovan û 

kurrik. 

 Ewilî zikê xwe têr ke paşî xêr ke. 
 Her sûkek û bazareke. 
 Rûnê payîza bidin ezîza. 
 Ku dizê malê ji malê be, wê golikê di kulekê re 

derxe. 
 Min guhek kir bêjing, û yek kir serad. 
 Her diranekî wan şiklekî dixwe. 
 Gotinên êvara dikevin qulê dîwara. 
 Kevanî pir bûn, xwarin şewitî. 
 Mala têr jin, xerabû ji bin. 
 Ji yekê re gotin: Nîvê dinyê dane te. Di cî de 

got: Û nîvê dî dane kê!? 
 Cihê av lê heye, avaye. 
 Dîwaro ji te re dibêjim, bûkê tu bibhîze. 
 Me mal nekir ji malê pir, em bikin ji kavirê kur. 
 Mêr co ye, jin qafo ye. 
 Nebe hevalê derewîna, tê bifroşe cih û livîna. 
 Ne rûne li ber dîwara, da hîn nebî vexwarna 

çixara, û destê xwe nexê berîka vala. 
 Ne esil kil û kildane, lê esil teşî û badane. 
 Sîwak û tizbî û nivişt, dinyayê nakin buhişt. Lê 

qelem û zêr û kursî xweşiyê didin her kesî. 
 Zêdebûna her tiştî di destê Xwedê de ye, lê ya 

dew di destê diya min de ye. 
 Xwelî li wî serî be ku heft serî jê ne aciz bin. 



  
 

١٠٠ 
 

 Xatûnê! Me tu li jor dîtî û li jêr jî dîtî. 
 Filano di kevçikek av de dixeniqe. 
 Her kes qaziye ji xwe raziye. 
 Dîwaro ji te re dibêjim, bûkê tu bibhîze. 
 Me mal nekir ji malê pir, em bikin ji kavirê kur. 
 Mêr co ye, jin qafo ye. 
 Nebe hevalê derewîna, tê bifroşe cih û livîna. 
 Ne rûne li ber dîwara, da hîn nebî vexwarna 

çixara, û destê xwe nexê berîka vala. 
 Ne esil kil û kildane, lê esil teşî û badane. 
 Sîwak û tizbî û nivişt, dinyayê nakin buhişt. Lê 

qelem û zêr û kursî xweşiyê didin her kesî. 
 
 
 
 

Dawî 

